
	ХАМГИЙН ЭРХЭМ ЁСОН

	 

	(Дунд сургуулийн сурагчдын номын санд)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1970 онд хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХАМГИЙН ЭРХЭМ ЁСОН

	 

	«Биеэ засаад гэрээ зас

	Гэрээ засаад, төрөө зас»

	 

	Эрдэнэт хүний биеийг олно гэдэг энэ хорвоод эрхмийн дээд. Ертөнцийн хамаг сайн сайхан, сонин гайхамшгийг хүн бүтээж, хүн нээж, байгаль дэлхийн гоо бүхний дээр бас нэгэн цогцос «шинэ орчлонг» үүсгэжээ.

	Тэрхүү шинэ орчлон хэмээгч хүний гараар бүтсэн орд харш, орон хот, эд агуурс, эдлэл багаж мэт элдэв өлгөөс авхуулаад хүний сэтгэлийн ертөнцийн илэрхийлэл болсон яруу сонсголонт хэл яриа, ёслон дагах зан заншил, уяраан хайлгах ая хөгжим, бахдан баясгах зураг урлал, шидэт үгсийн чуулган болсон уран зохиол бичиг, шастир тэргүүтэн энэ дэлхийг бүчиж эл их гайхамшигт соёлыг идэр хойчистоо уламжлуулан үлдээж, бага залуу үе нь өвлөн авдаг нэгэн эрхэм чанар хүн төрөлхийтнөө буй болжээ. Тийнхүү ахмадынхаа үйл хэрэг, эх түмнийхээ соёлоос суралцаж шинийг бүтээх гэгч нь хүн болсны гавьяа.

	Чингэхлээр нь аль ч иргэнийг бага гэж ялгалгүй, эд хүмүүс, ард түмэн мөний учир түүхийг бүтээгч, соёлыг үүсгэгч гэж бод. Үүнчлэн та нарыг төрүүлсэн ард түмэн чинь өөрийг чинь их эрдэмтэй эрхэм сайн хүн болгох гэж чармайж байна. Чи тэр их итгэл найдварыг хөсөрдүүлж яахан болно. Харин чи хүн төрөлхтний бүтээлийг шамдан суралцаж аав, ээж, эрдэмтэн багш, ачит төрийнхөө тусыг хариул. Чиний мэдсэн чинь арвин, үзэж дуулсан чинь их байх тусам чиний үлгэр дуурайл хойч үедээ хамгийн эрхэм үнэтэй зүйл болно. Тийм учраас нам ард түмэн, чи биднийг хүн шиг хүн болгох гэж хүмүүжин саатах газар, сургууль, гэгээрлийн орд байгуулан, эрдэмтэн, зохиолч багш нар чинь үй түмэн ном бичиг гаргаж аав, ээж, ах, эгч нар чинь ертөнцийн нэг хурамд ч гэсэн хасадхийлгүй хүн төрөлхтний ирээдүй болсон та нарынхаа төлөө зовж, баясаж суудаг билээ.

	Ийм учраас та бидэнд ардынхаа заншил, соёлыг мэдэхээс илүү эрхэм ёсон хаа байх билээ.

	 


САЙН, САЙН БАЙНА УУ

	 

	«Нэг өдөр танилцаж, мянган өдөр нөхөрлөнө»

	 

	Газар газрын жам онд ондоо. Газар газрын жам онд ондоо гэж их учиртай үг шүү.

	Нарт замбуулингийн олон харь иргэн анги анги заншилтай, тус тус хэлтэй, янз янзын соёлтой бөгөөд тэрнээс гагц мэндлэх заншил л гэхэд бас өөр өөр.

	Төв Азийн өндөр уулын газар Химлайн нуруугаар Цастан төвөдийн орон гэж алдаршсан энэ нутагт өөрсдийгөө Тиббод буюу өндөр газрын Бод нар гэж нэрлэдэг төвөд угсаатан бий. Тэр иргэд уулзаж салахдаа дүү нь ахаасаа урьтаж малгайгаа авч толгойгоо ялимгүй мэхэсхийж хэлээ цухуйлгадаг.

	Тийнхүү төвөд хүн хэлээ гаргаж байвал түүнийг шоолж инээх хэрэггүй, эрхэм сайн үйл хүсэн гэм, хоргүй гэснээ илтгэж байна гэж мэдэгтүн.

	Чи манайхны жагар буюу төвөдөөр цагаан хятад гэдэг Энэтхэгийн зүүн өмнөд нутгаар явж байхад чинь хэн нэгэн хүн өөртэй чинь учраад амаа жимийн хамраа хацарт чинь хүргэн ихэд санаа алдвал энэ хүн намайг үнс гэж байна гэж бодох хэрэггүй, харин үнэрлээрэй гэсэн хэрэг гэдгийг ойлгон сайхан мэндийг хариулах ёстой. Энэ мэтээр олон нутгийн ёс ялгаатай.

	Шинэ Зеландийн Маори нутгийнхан мэндлэхдээ хамрынхаа үзүүрийг нийлүүлнэ. Зүүн Азийн Айно овогтны эрчүүл нөхөдтэйгөө уулзаж амар эрэхдээ эхлээд гараа үрж үрж, духандаа хүртэл өргөөд дараа нь эрүүгээ илж имэрдэг. Өмнөд Африкийн зарим ястан алгаараа цээжээ дэлсэх, Төв Африкт эелдэг тавиун ширтэлцэн алгаа ташаад сайн сайхан үгээ хэлэлцэх, Алс дорнодын Япончууд хэд дахин толгой дохин мэхийж мэндийн үгээ хэлдгийг бодоход улс иргэний ёс заншил бие биеэсээ ондоо авч, сайн санаа, бодь сэтгэл, аялаг сайхныг илэрхийлсэн нэгэн утгатай ажээ.

	Дээрх ёс нь эрт балрын хүмүүс ан гөрөө, ав шувуугаар оролдож ажил төрлөө хэрхэн бүтээснээ өчин, басхүү хөдөлмөрийнхөө үр бүтээлд баясан, байгалийн сүр хүчинд автан, гуйн мөргөж залбиран байсан өнө эртний өвөг дээдсийн маань байдлыг илтгэж байна. Тэр цагт хүн төрөлхийтөн одоогийнх шигээ боловсронгуй байсангүй. Ядаж хэл яриа ч боловсроогүй, санаа бодлоо дохио хөдөлгөөнөөр илэрхийлж байх тэр эринд хиргүй сэтгэл энх тунхаа илчлэх ёсон мэндчилгээ буй болжээ. Ухаан нь гар барих явдал дэлхий дахинд бүр эртнээс уламжилсан энх найрамдлын бэлэг тэмдэг ажээ. Эрт дивангарын үед Энэтхэг хүн хуримлахдаа гараа атгалцдаг байж. Түүнийг эртний Ром нар, хожим христос шашинтан уламжлан авч дэлхий дахинд түгээн өнөөгийн бидний үед шинэ агуулгаар баяжин эгэл хүний ерийн мэндчилэл болж дэлгэрчээ. Энэчлэн дэлхийн олон улсын иргэний мэндлэх зан үйлийн тухай тэр бүгдийг өгүүлнэ гэвэл яриад яриад баршгүй тул энэ хэр монгол үндэстний мэндлэх ёсноос товч өгүүлье.

	 

	 

	Монгол хүн бэлгээрээ

	Манай монголчууд эртнээс нааш эрхэмлэн баримталж ирсэн эвлэг сайхан мэндийн зүйлээр тун ч баялаг билээ. 

	Монгол хүн бэлгээрээ гэж аливаа юмыг бэлгэдэн сайн сайхнаар тайлж, бие биеийнхээ эрүүл мэнд, энх сайхныг асуун лавлаж мэндэлдэг сайхан харилцаатай ажээ. Монголчуудын энэ мэндэд эндэж осолдохыг алдал, элдэв хөнөөл, дайн самуун, өвчин тахал, өлсгөлөн зуд, өнчрөл үхэл, тэр бүхэн арилан тонилж, санасан бүрий сэтгэлчлэн бүтэж, сайн үйл болгон дэлгэрч, муу явдал бүхэн үгүй болж, халдах дайсан, сүйдэх аюулгүй, ханагар тэнэгэр амар жимэр, аялаг тавтай аж төрөхийн утга төгөлдөр сайн бэлэг, сайхан ерөөл оршжээ. 

	Бид нэгэн малчин ардын гэрт байна гэж бодъё. Гаднаас хүн орж ирлээ. Ирсэн хүн царай юугаа төв сайхан болгож

	— За сайн байцгаана уу? гэхэд гэрийн доторх хүмүүс дор бүрнээ «сайхаан сайхан» гэлцэнэ. Гэрийн эзэгтэй явуулын хүнд олбог тавин, баруун талдаа ихэд хүндэтгэн суулгаж, идээ ундаан барина. Гэрийн эзэн нөгөө хүнтэй доорх яриаг хүүрнэнэ. 

	— Бие амар, мал сүрэг мэнд, тарган сайхан зусаж байна уу?

	— Сайхан зусаж байна. Сайхан зусаж байна уу?

	— Сайхаан сайхан. Нутаг хаагуур билээ, юунд зорьж явна?

	— Нутаг Хужиртын голоор... эрэл эрж явна. 

	— Нутаг орноор ногоо цагаа элбэг дэлбэг, зуншлага сайхан. 

	Эрлээ олов уу? гэх мэтээр асууж, эрлийн хүн хайж бэдэрч яваа малынхаа им тамгыг хэлж, сураглан, идээ ундаагаар дайлуулж, энэ тэрийг ярилцаад аяны хүнийг явахын цагт гэрийн эзэн, 

	— Сайхан танилцлаа. Таны алдар хэн гэдэг билээ?

	— Нэр Дорж, таны алдар хэн гэдэг вэ?

	— Нэр Балдан гэх зэргээр ярилцан танилцдаг.

	 

	 

	Дөрвөн улирал, дөрвөн зүйл мэнд

	Монголчуудын мэндийн ёсонд 4 улирлын мэнд гэж байна. Дээр өгүүлсэнчлэн зуны цагт мэндлэх бөгөөд намар бол «тарган сайхан намаржиж байна уу? мал тарган» гэх, өвөл бол «тарган сайхан өвөлжиж байна уу? Өнтэй сайхан орж байна уу?» гэх буюу хавар мөн л иймэрхүү үгийг хэлэлцэн мэндэлдэг. Чингэхдээ олон хоног уулзаагүй нутаг холын хүн хийгээд үл таних хүмүүс учрахдаа сайх үгээр мэндэлдэг. Эдгээр ярианд бие биеийнхээ аж амьжирлагад сайн сайхныг ерөөн ямагт өөдрөг байхын бэлгэ оршсон төгөлдөр утга буй. Монгол хүн өдөр болгон уулзалддаг бол дандаа ийм мэндээр мэндлэхгүй, удаж түдэлгүй уулзалддаг бол

	— Юутай вэ? 

	— Юмгүй тайван, юутай вэ?

	— Бүр тайван гэлцэнэ. 

	Энэ нь юу ч үгүй хохь хоосноо дуудалцаж байгаа хэрэг биш, харин сонин хачин онц явдал болсонгүй, гойдын жигтэй юмгүй, бүгд тайван сайхан байна гэсэн яриа болно. 

	 

	 

	Та амархан уу? 

	Монгол хүн жил тойрон уулзаагүй бол золгоно, золгохдоо хоёр гарынхаа алгыг дээш хандуулан, ахмад хүний тохойг дээш нь дэмжин, гар зөрүүлэх хийгээд мэндлэхдээ царайгаа талбиун төв сайхан байлгаж, мэндлэн золгогч хүнийхээ санаа сэтгэлийг амгалан тэнэгэр байлгахыг аль болохоор хичээн, хутга шөвөг, ер муу зэвсэг бариагүй найрамдлаар уулзах гэж ирлээ гэсэн утга учиртай эртний заншил бүлгээ. 

	Ийнхүү золгохдоо дүү хүн нь ямагт ахмад хүний амрыг эрэх ёстой. Ахмад настан хүний өмнө очин «Таны амгаланг айлтгая» «Амархан сайн байна уу», «Амар айлдаж байна уу?» гэж хэлээд гараа сунгана. Голдуу хоёр гартаа хадаг барин мэхэсхийж золгоод дараа нь сууж Лагшин тань амар айлчилж байна уу? гээд хөөргөө гарган толгойг нь дутуу онгойлгон нөгөө хүнд өгнө. 

	Үүний хариуд цаад хүн нь мэнд ээ, бие тань амар байна уу? гэж өөрийн хөөргийг зөрүүлнэ. Энэ ёс гагцхүү бэлгийн улирлын цагаан сарын шинийн нэгэн буюу хаврын эхэн сарын тэргүүн өдөр болдог. Гэхдээ шинэ сараар уулзаж чадаагүй хүмүүс хожим золгож танилцахад ч бас энэ үгийг өгүүлнэ. 

	 

	 

	Гурван давхар баяр

	Энэ өдөр монгол хүний төрсөн өдрийн баяр, өвлийг давж урин хавартай золгосны баяр, он өнгөрч шинэ жил гарсны баяраа хамтатган тэмдэглэдэг хутаг өлзий бүрдсэн сайхан үес мөний тул монгол хүн бүхнийг сайн сайхнаар ерөөж хамгийн эрхэм нандин үгээ хэлэлцэж шинэлдэг. Манай малчин ардууд өвлийг давсны баяр цагаан сараар бие биетэйгээ уулзан мэндлэхдээ

	 

	Хуучин жил хангирсаж (хуучирч)

	Шинэ жил шилжирч (шилжин ирж)

	Хөгшид хүүхэд хөрстэй

	Төлөг сүүлтэй

	Даага далантай

	Бяруу булчинтай

	Өнөд тарган өег цатгалан

	Онд мэнд оров уу? 

	 

	гэдэг. 

	Манай малчин ардууд энэ бэлгэт үгээ хэлэлцэн их баяраа ёсолдог. Ардын энэ сайхан харилцаа үгс эртнээс одоод уламжлагдан хөдөө нутгийн малчид «нэгдэлчдийн баярын өдөр» цагаан сарын шинийн нэгэнд сум нэгдлийн улаан буланд их ширээ, идээ будаа бэлдэж, өвгөд настан, тэргүүний сайчуулаа хоймроо суулгаж их настныхаа амрыг эн түрүүн эрж олон бүгдээр харилцан золгодог сайхан заншилтай болжээ. Цагаан сарын шинийн нэгний урьд битүүний өдөр амжилт бүтээлээ дүгнэн маргаашийн мандах нарнаар сайн үйлсийн утга бүрдсэн баярын өдрөө дээдийн дээд амжилтаар угтахыг ерөөн, ажил хөдөлмөрөө тайлагнадаг билээ. 

	Сум нэгдлийн төвд нэгдсэн золголт болсны хойно гэр гэртээ уламжлалт ёсоо тэмдэглэдэг. Шинэ сарын баярын өдөр малчин ардууд аль сайн хувцсаа өмсөн, ах дүү, айл хөршийнхөөрөө зочилж харилцан бие биеэ дайлдаг. Энэхүү золголт жилд нэг л удаа тохиолдох учир хүмүүс энэ баяраа өргөн тэмдэглэдэг юм. 

	Жирийн энгүүн үед зөвхөн сайн байна уу? хэмээх мэндийн үг хэлнэ. Настан ахмад хүнд бол амархан сайн уу гэж хүндэтгэн мэндэлнэ. Нэлээд олон хоног уулзаагүй бол дэлгэрэнгүй мэндээр мэндлэх бөгөөд өдөр бүр өглөө оройд өгүүлэх мэндийн үг гэж бас байна. Зочныг өглөө босоход — Сайхан нойрсов уу? Тавтай унтав уу? гэх, шөнө бол «Сайхан нойрсоорой», Сайхан зүүд манаж хоноорой гэхийн дээр хариу болгож өглөө бол — Сайхан унтлаа, өдөр — Тавтай юу? Тавтай, тавтай юу! — Тавлаг гэх зэргээр харилцана. 

	 

	Мэргэжлийн мэнд

	Монголчууд өөр зуураа харилцахдаа янз бүрийн ажил эрхэлж буй хүний байдалд тохируулан хийж байгаа үйлийг нь бүтэх болтугай гэсэн аль сайхан үгээрээ бэлгэдэн мэндэлдэг. Жишээлбэл: Мал сааж байгаа хүний дэргэд очоод:

	 

	Саам нь арвин

	Сав нь дүүрэн

	Саасан мал чинь

	Суурь сууриараа арвижиг

	 

	гэж хэлнэ. Хонь сааж байгаа үед «хонь сүүтэй болтугай» гэсэн товч үгээр ч хэлж болно. 

	Хэрэв хонь хариулж яваа хүн тохиолдвол — Хонь тогтож байна уу? гэхэд хариуд нь — Тогтож байна гэдэг, бас буу шагайж буй анчинтай учирвал «Хараа мэргэн», «Олз их», «Ганзага дүүрэн» гэх, арьс элдэж байгаа хүнд «Элдүүр зөөлөн» гэж хэлнэ. Бичиг бичиж байгаа хүнтэй учирвал «Бийр хурц болтугай», гэр барьж байхул «Гэр хэвтэй сайхан болтугай» гэнэ. Бас эсгий хийж байгаа үест бол:

	 

	Хуйгүй хурдан

	Салхигүй түргэн

	Цаснаас цагаан

	Яснаас хатуу болтугай

	 

	гэх буюу 

	 

	Төрийн эд

	Төв сайхан

	Төрсөн бие

	Мөнх сайхан болтугай;

	 

	Дун шиг цагаан

	Дурдан шиг артай болог

	Эвдрэлгүй мөнх болтугай

	Элэгдэлгүй бат болтугай 

	 

	гэхэд хариуд нь — «Зориг хурц», «Мөр зохь» гэдэг.

	Айраг бүлж байгаа хүнд «Тос их унах болтугай» гэсэн бэлгийн үг хэлдэг. Энэ бэлгэ дэмбэрэлт мэндийн үгийг хариу болгон мөр зохь, ерөөлөөр болог, тэр ерөөл бат орших болтугай, ерөөл тогтог гэж хариу ерөөл тавина. 

	Ноос савж байгаа хүнтэй уулзвал:

	 

	Унгас чинь

	Уулын чинээ

	Дэвжээ чинь

	Дэлхийн чинээ

	Саваа чинь

	Шандас болж

	Савсан ноос чинь

	Мяндас болог 

	 

	гэх, хонь хяргаж байхул:

	 

	хайч нь хурц

	хайчилсан хонь

	мянга түм хүрч

	тоо нь бум хүрч

	тоос нь огторгуйд хүртүгэй!

	 

	гэж хэлэхэд «ерөөл бат орших болтугай» гэж хариу тавина. Уран дархан хүн хэрэв юм урлаж байх юм уу, байшин барилга барьж байгаа мужаан хүн учирвал «Багаж хурц болтугай» гэж хэлнэ. 

	Эд бүхэн бол нөгөө хүнийхээ ажил үйл нь амар бүтээсэй гэсэн сайн сэтгэлийн хүслэн бөгөөд өөр хоорондоо сайхан санаж, туслан дэмжиж явахын утга бэлэг зөгнөсөн мэнд юм аа. Юмыг бага гэлгүй сайнаар бэлгэдэж өгүүлдэг эрхэм чанар ардын ёсонд элбэг байдаг. Хоол идэж байхад сайнаар ерөөж «Шүд хурц болтугай» гэхэд хариуд нь — Тэгэх болтугай! гэж хэлнэ. Олон янзын ажил үйлстэй хүнтэй учрахдаа энэ үгсийг хэлж мэндлээд дараа нь жинхэнэ мэнд ус, хэрэг зоригоо ярилцдаг. Үл таних хүмүүс мэндийн энэ хэдэн үгсээр бие биеийнхээ байдлыг мэдэж авдаг. Хүнтэй ийнхүү мэндэлж чадахгүй хүнд монголчууд их дургүй. Түүнийг ёс мэдэхгүй, мэндийн хариугүй амьтан гэж сүрхий буруушаадаг нь бас их учиртай. Мөн үе тэнгийн буюу найз нөхөд, танил хүмүүс хоорондоо бас нэг янзын мэндтэй байдаг. Хоёр сайн танил уулзлаа гэхэд:

	 

	Ажил сайн

	Алба тайван

	Сонин сайхан

	Сонсолтой дуулалтай

	Цээжинд бах болмоор

	Чихэнд чимэг болмоор юу байна даа

	 

	гэлцдэг.

	 

	 

	Баяраар учиръя

	Учран мэндлэхийн ийм яруу үгс, ёс заншил байхын дээр үдэж гаргахын ээлтэй сайн ёсон буй. Монгол хүн салахдаа «дараа баяртай», «баяраар учиръя» гэж хэлэн хоёр санчгаа түшилдээд явж одох буюу гараа дээш өргөн алгаа тэнийлгэн үл мэдэг дохин явдаг заншилтай. 

	Үдэш орой уулзаад салах бол:

	 

	Сайхан нойрсоорой

	Сайхан зүүд манаж хоноорой 

	 

	гэнэ. 

	Алс холд одох хүнээ:

	 

	Сайн яваарай, 

	Алтан шар зам чинь өлзийтэй болох болтугай

	 

	гэж өгүүлдэг заншилтай. Энэ мэт монгол хүн хүндлэх ёсонд эрхэм нандин зүйл болсон мэнд журмын юмс их байх бөгөөд тэдгээрийн заримыг өгүүлбэл ийм байна. 

	 

	 

	Юм бүгд учиртай

	Янз бүрийн ёс заншил хэрхэн үүссэн бэ гэж олонтоо асуудаг. Энэ тухай дээр өгүүлсэн зүйлд гарах боловч зарим нэгийг дор тайлбарлая. Мэнд мэдэх, хурим найр, үхэх төрөхийн зан үйл энэ бүгд огт учир утгагүй дур зоргоороо үүссэн зүйл биш ээ. Ард олон, түмэн үеийн турш чамирлан бүтээсэн их учир түүхтэй соёл ажээ. 

	«Өрөө тасалгаанд орохдоо малгайгаа авч бай» гэх үгийг чи бишгүй л сонсоо биз дээ. Заавал малгайгаа авдаг нь ч юу юм билээ дээ, ийм ёс хаанаас гараад ирсэн юм бол гэж чи бодно байх. Тэгэх нь ч түмэн зөв. Энэ бас л учир утгатай. Хэдэн мянган жилийн өмнө цаг үе аюултай байлаа. Жад сэлэм хүнийг заналхийлж, ойн гүнд зам зөргөөр олз хайсан орон гэргүй оргодол дээрэмчин олон байлаа. Хүмүүс дандаа зэр зэмсэгтэй яван, орон гэрээ орхин алс холд одохуйд биеэ хуяглаж, төмөр дуулганд толгойгоо нууж явдаг байжээ. Зам гудаст зан сайт хүмүүс дайралдан тэр айлд зочлохоор очвол аянчин эр, дуулгаа авч, би чамд муу юм хийхгүй. 

	Миний толгой ил байгаа биз дээ.

	Хэрэв чамд муу юм санасан бол яалаа гэж чиний өмнө толгойгоо гудайлгах вэ дээ. Чи дээрэмчин тонуулч бус, эрхэм сайн хүн байна гэж санаагаа илтгэдэг байлаа. Эртний тэр цаг хэдийнээ өнгөрч, айл хунар, орон байрандаа ороод малгайгаа авдаг ёс нь үлдэв. Энэ нь сайн үйл байсан учраас ингэж уламжлан хүмүүсийн хоорондын найрсаг харилцааны илэрхийлэл, хүн хүндэтгэдэг ёс журам болжээ. 

	Мөн тэрхүү урьдын цагт явуулын хүн гар дахь бээлийгээ авч байвал уулзагч нь энэ хүн намайг алахгүй юм байна, мэсээ хойш нь тавилаа гэж учрыг ойлгодог байж. Энэ заншил нь бас л хүмүүсийн хиргүй сайхан сэтгэл, баярлалдан учрах нөхөрсөг найрамдлын утгыг агуулжээ. Тэр нь одоо цагт өөр олон утга санаагаар баяжин журамт нөхрийнхөө гарыг бохирдуулахгүй хийгээд андынхаа гарыг үнэнч нөхрийн халуун гараар атгах ёстой гэдэг эрхэм заншил болжээ. 

	 

	 

	Шинэ жилийн бэлэг

	Шинэ сарын ёсыг чи мэдлээ. Одоо анд нөхөр, дүү нартаа ямар бэлэг барих вэ гэдгийг өөрөө бодож ол! Сурлага ажлын их бүтээл, эд юм бүгд эрхэм бэлэг болдог нь маргаангүй. Гэвч тэдгээрээс дутахгүй нэг зүйл бэл сайны ерөөл юм. Энэ нь үгээр хэлж өргөдөг эрхмийн дээд бэлэг юм. Чи дүү нартайгаа золгоод дараа нь:

	 

	Шижир нарны гэрэлд

	Сайхан төрийнхөө дунд

	Мөнх насыг насалж

	Буман олны буянаар

	Номын олон зангиллагаар

	Бат цэнгэн жаргаж яваарай 

	 

	гэх буюу бүр товчхоноор:

	 

	Бий бэлэгтэй

	Дүүрэн хишигтэй яваарай, 

	 

	Зуу насалж

	Зургаадай таяг тулаарай 

	 

	гээрэй. 

	 

	«Хүн ёс дагана»

	 

	Гэзгийг нь авлаа

	Урьд цагт явуулын нэг хүн нэг айлд хонох болж. Тэр айл оройн хоол хийж бүхэл мах чанаж өгчээ. Нөгөө хүнд нэг хаа тавьж өгөхөөр нь тэр эхлээд богтсыг нь аваад л өвөр талаас нь хэрчиж орхиж. Тэгтэл тэр айлын хүүхэд гэдсийг нь хагаллаа гэж шивгэнэж байна гэнэ. Ер нь буруу огтолж байх шиг байна гэж бодоод араас нь хэрчиж, тэгсэн бас л «гэзгийг нь авлаа» гэж байна гэнэ. 

	Тэр хүн бүр цөхрөнгөө барж, «Махыг зөв барьж огтолж сур. Мах бүрд дүрэм бий» гэдэг хуучин үгийг анзааралгүй явснаа гэмшин, хий л нэрэлхэж «би цатгалан байна, түрүүн айлд жаахан өөх идчихсэн чинь бүр юм идэж болох биш» гээд хоосон хоносон гэдэг. 

	Айлынхан дуугүй байхгүй гэж хүүхдээ зэмлэн, мань хүнийг ид ид гэсэн боловч бантсандаа болоод үгүй үгүй гэсээр дуусжээ. 

	Хэрэв энэ хүн мах барих ёсыг мэдсэн сэн бол хаанаас ингэх вэ. Уг нь мах барих, тавих ёс ч тийм ч хүний ой тоонд оромгүй зүйл биш л дээ. Ердөө л махны эх адгийг мэдвэл болох юм. Малын махны толгойгоодоо юм уу, доошоо газар гишгэдэг чиг рүү харсан нь эх болно. Айлын хүн махаа эх талаар нь зочин руу харуулж өгнө. Зочин толгой талаас нь барьж хажуулдуулж огтлон идэх ёстой. 

	Харин түрүүчийн хүн шиг хамаагүй хэрчиж болохгүй. Ялангуяа ууц огтлох нэлээд төвөгтэй байдаг. 

	Чамд хүн ууц тавивал зүүн гараараа сүвэрдгэн талаас нь барьж, баруун гараараа өөхөн нуруун талаас юм зүсэх мэт нимгэн нимгэн огтолж, идэх хэрэгтэй. Ингэж чадвал хүмүүс чамайг ууц сайн зайдаг (талладаг) хүн байна гэнэ. Бусад махыг зөв огтлоход ганц эх талыг нь мэдэх чухаг тул түүнийг санаж явбал зохино. 

	 

	Махны толгой (эх) нь хаана байдаг вэ? 

	Толгойны хошуун тал нь эх. Толгойг идэхдээ эхлээд хамар дээрээс нь хуйх авч галд өргөөд, дараа нь хоёр чих, завжийг нь хөндөөд, дараа нь огтолж иддэг юм. 

	 

	Хүзүүний эх нь аман хүзүү тал

	Сээрнийх — Хар сээр

	Ууцных — сүвэрдгэн тал

	Өвчүүний — бүдэрхий нь

	Далны — толгой нь

	Хавирганы — бураан тал нь

	Бугалгын — нарийн атгамал үзүүр нь

	Богтосны — нарийн үзүүр нь

	Шагайтын — борвитой тал нь

	Дунд чөмгөний— нарийн үзүүр нь

	Сүүжний — далбаа нь

	 

	Бүтэн мах тавивал амьд ахуй байхдаа ямар байдгаар нь эрэмбэлж урд дор нь хүзүү, сээр, хоёр хааг нь, хойд дор нь хоёр гуяыг нь шаантыг нь урагш харуулан мөчнүүдийг нь яг хэвтэж байгаа юм шиг байрлуулан, дээрээс нь ууцаараа бүтээж, хамгийн дээр нь толгойгоо тавьдаг.

	Зочин ч гэсэн анхлан толгойд нь хүрээд дараа нь ууцанд, сүүлд нь сээр хүзүү болон бусад махнаас нь иднэ. Ингэж намжиртай ёсолдог нь нэг талаас зочноо хүндэлсний тэмдэг, нөгөө талаас барьж идэхэд хамгийн аятай байдлыг нь олоход тустай ажээ. 

	 

	Ууцыг дал дагадаг, уулыг мод дагадаг

	Махны зөв буруу талыг мэдэх ерөнхий журам ямар байдгийг та нар мэдлээ. Гэтэл мах нэг бүр дор дорноо учир утгатай байх нарийн журам бас бий. Ер нь махны төрөл нь зочныг хүндлэх хэмжээг заана гэсэн үг. Өөрөөр хэлбэл мах болгонд хүндэтгэлийн зэрэг бий. 

	Хүндэт зочин болох аав, ээж, авга нагац, ахас, өндөр настан, албаны эрхэм хүнийг ч хамгийн дээдээр хүндэлье гэвэл ууц тавина. Ууцны дагуул болох дал дөрвөн өндөр, хонт шаант өгнө. 

	Үлэмж хүндэт эр эм хоёр хүн танайд ирвэл эрэгтэйд нь дал, эмэгтэйд нь өвчүү чанаж өгөх ёстой юм шүү. Уг нь өвчүү бол эмэгтэй хүн буюу зээдээ өгдөг учиртай мах аж. Зээ нь нагацынхаа дэргэд дал барьдаггүй, нагац нь тэднийхээ дэргэд өвчүүнд гар хүрэх учиргүй ажээ. Энэ ялгавар бол бие биеэ хүндлэх горимыг чанд сахина гэсэн ёсноос гарсан аж. 

	Мах бүрд зөв буруу гэж байвч, тэр бүгдийг зочинд өгдөггүй байна. Хүндийнхээ эрэмбээр эхлээд ууц, өвчүү, дараа нь дал дөрвөн өндөр, хавирга, хонт шаант, дунд чөмөг, атгаал гэхчлэн дэслэн өгдөг журамтай. Сүүж, богтос, богино хавиргыг барагтай бол зочинд өгөхгүй, голдуу гэрийн улс өөрсдөө иднэ. Ийнхүү махыг хүнд өгдөг дарааллыг ялгахгүй бол ёс мэддэг хүнд идэх юм олдохгүй, доорх үлгэр мэт болно. 

	Урьд нэг айл нэг хүнд хонь хийж, махыг нь бүтнээр нь чанаж ер зөв бурууг анхааралгүй тавьж өгчээ. Тэгэхээр нь нөгөө хүн сандран:

	— Ууцыг нь идэх унзад нь биш, далыг нь идэх даа лам нь биш, бөөр зүрхийг нь идэх хүүхэд нь биш, богтсыг нь идэх боол нь биш гэсэн гэдэг.

	Ер нь гагц мах ч биш, цагаан идээ бас хүндийн эрэмбэтэй. Идээ бүгдийн түрүүн цай, бусад сүүн ундааны магнай нь тараг, айраг, цагаан идээний тэргүүн нь өрөм, бяслаг, дараа нь ааруул, ээзгий ордог. Айл ч энэ эрэмбээр тавих ёстой. Зочин ч энэ журмаар дараалан ам хүрэх ёстой ажээ.

	 


МОНГОЛ ХУВЦАСНЫ ПАЯН

	 

	«Зөв хувцас биеийн чимэг, 

	Зөв хүн хүний чимэг»

	 

	Хувцас гэдэг чинь юу юм бэ? Хүний биеийг хулдсан л эд байхгүй юу. Тэгэхдээ хамаагүй нэг бүтээлэг биш шүү дээ. Хувцас бол тэр ард түмнийхээ аж амьдралгад нийцсэн бас гоо сайхан, их утга цонг агуулсан учир түүхтэй эд, тэрхүү учир түүхийг нь хувцасны паян гэдэг. 

	 

	Төрийн өмсгөл

	Хүний биеийг бүрхэж явах хувцас бол тэр улс үндэстнийхээ сүр жавхланг илтгэсэн төрийн эдлэл гэж ардууд үздэг байна. Ардын ёсонд алив ёст хувцас өмсөхийг төрийн үйл гүйцэтгэж байна гэж үздэг. Мөн айл гэрийг төр улсын үндэс гэх тул шинэ айл бүтэхэд үндэсний хувцсаа өмсөж ёсолдог заншилтай. Тэгснээс ч монголын хувцас болгонд төрийн өмсгөлийн утга тайлбар гарчээ. 

	 

	Мандах төрийн малгай

	Хурц шулуун, харилтгүйн утга бэлгэдсэн шовгор оройтой энэ малгайд хүний биеийг ёстой төртэй мандан бадарч явахын бэлгэ оршсон аж. 

	 

	Тэгш төрийн дээл

	Хүний биеийг чилгэр сайхан, тэгш намбатай болгодгоороо ийм нэрийг олжээ. 

	 

	Бүтэх төрийн бүс

	Алив, задгай, таранхайг бэхлэн батжуулж салсан сарнисныг эвлүүлж бүтээхийн утга буй. 

	 

	Хан төрийн ханжаар

	(хантааж, ууж адил) Аливаа хүндлэл ёслолд заавал өмсөх төр улсын иргэн эр, эм хүн мөн гэдгийн баталгаа тул энэ хувцас их төрийн өмсгөл хэмээгджээ. 

	 

	Түших төрийн гутал

	Хүний биеийн тулгуур хөлийн өмсгөл, тулж түшиж бат суурьтай явахын утгат хувцас. 

	Энэ мэт хувцас хунар, элдэв зохист гоёл нь тэр улсын иргэний үзэсгэлэн, улс гэрийн жавхлан болдог ажээ. 

	 

	Хувцасны нэр

	Чи нэгэнт хувцасны паянтай танилцах болохоор чамд урьдаар монгол хувцас ямар ямар нэртэй байдгийг мэдүүлье. 

	 

	Их утгат малгай

	Улаан залаатай монгол хүн гэж олонтойёо хэлэлцдэг. 

	Монгол хүн энэ улаан залаат малгайгаа гүнээ хүндлэн эрхэм дээд өмсгөл гэдэг. Үнэндээ ч монгол малгайг тэгж эрхэмлэхээс аргагүй их бэлгэ цонтой ажээ. Монгол малгайн бөмбөгөр оройг сүмбэр уулыг дүрсэлсэн гэх, түүнийг тойрсон гучин хоёр ширээсийг сүмбэр уулыг бүчин суусан 32 хөх монгол хэмээгээд 32 хөх монголыг гийгүүлж буй улаан нарны туяа цацран байгаа нь оройгоос унжсан улаан залаа гэж тайлбарлана. Мөн оройны доогуурх хар хүрээг монголыг бүсэлсэн харь дайсан гэх, түүний ар дахь сэтэрхий нь мөнөөх дайсан араараа сэт татагдан устаж, монгол хүний баярын магнай тэнийн, сэтгэлийн бах улаан галын дөл мэт бадранхан намилзаж, усан долгион мэт мяралзанхан долгилно гэж хөх улаан өнгийн бүч унжуулдаг болжээ. 

	Тэгэх тэгэхдээ ганц цаг зуурын баясгалан бус мөнхийн жаргалан ирж давхар баяр ундран гарахын улмаас хос хоёр бүч байдаг байна. 

	 

	Эх орноо тэргүүн дээрээ залъя

	Дөрвөн талт жанжин малгай өмссөн хуучин цэрэг эрийг санаж байна уу? Их найр наадмын үйлчин бөх, харваач, засуулчдын өмсөх сүрлэг малгайг бишгүй үзээ биз дээ. Тийм малгай өмссөн хүний толгой дээрээ юү байгааг мэдэж байна уу? Монгол орон байна. Яагаад тэр билээ? — Энэ малгайн дөрвөн тал нь зүгээр нэг дөрвөлжин биш урьд цагт монгол улс, халх дөрвөн аймаг гэж байх үеийн хэлэлцээ — дөрвөн аймгийг төлөөлжээ. 

	Тэр дөрвөн чихний доторх оройн дөрвөн талыг нийлүүлсэн уулзварт буй сампинг шавь гэдэг. Хуучин цагт дээрх дөрвөн аймгаас гадна шавь гэдэг засаг захиргааны хуваарь бай сан ажээ. Тэгснээс энэ улсыг хамгаалах цэргийн хүн халх дөрвөн аймаг, шавь тавыг төлөөлсөн жанжин малгай өмсөн, нэг үгээр хэлбэл эх орноо магнай дээрээ нандигнан авч яваагаа илтгэдэг болсон юм гэнэ ээ. 

	Наран саран зэндмэнэ эрдэнэ магнайд гялалзана

	Тоорцог малгай толгойн чимэг гэж дуунд гардаг шүү дээ. Үнэхээр ч торгуудын тоорцог үлэмж гоё. Шүр сувдаар хийсэн үзэмж гоо хээ чимэгтэй, алс баруун нутгийн ойрд монголчууд тэр дундаас торгууд эмэгтэйн нүд дүүрэн гоолиг царайг гоёос гоё, сайхнаас сайхан болгодог нь тоорцог. Тэгэхдээ тоорцгийн гоёл нь гоодохын тул бус бас л их утга учиртай юм. Тоорцгийн урд талд зэндмэнэ (жиндмэнэ) хэмээгч өглөг буяныг хураагч, хүссэн бүхнийг бүтээгч норов эрдэнийг мөнгөөр үйлдэн хадаж, түүний дор саран нэрт зоосон хээг гоёмсоглон урлажээ. Зоосон хээ хэмээгч нь угтаа баян гэсэн утгатай үсэг бөгөөд монгол түмний дунд өгөөмөр баян, саруул тунгалаг байхын тэмдэг болжээ. 

	Үүнийг торгууд (ойрд) нар сар хэмээдэг нь уг хээний дүрсийг алиман сартай зүйрлүүлэн магнай дээрээ залж, энэ саран эрдэнээ мандуулан гэрэлтүүлж явдаг ажээ. 

	Дөрвөн ойрд гэж явсан юм

	Хэрэв чи баруун монголоор одоод өвгөд настнуудаас танайхан ямар малгай өмсөж явсан бэ? гэж асуувал

	— Бид нар дөрвөлжин оройтой махлаатай байсан гэж торгууд, дөрвөд, захчины аль нь ч гэсэн хэлэх вий

	— Халх юм уу, ер нь зүүн монголын малгай шовгор гозгор байхад, танайхан яагаад тийм малгайтай байдаг юм бэ? гэж асуу.

	— Яах вэ, урьд бид зүүн гар - Дөрвөн ойрд гэдэг хүчирхэг улс болж яваад хожим тарсан. Тэгэхдээ тэр эртний дөрвөн ойрд гэж явснаа дурсан дөрвөн ойрадын тасархай бүгд дөрвөн ойрадыг төлөөлсөн дөрвөн өнцөгтэй, дөрвөлжин оройтой махлааг өмсөж явдаг болсон доо хэмээнэ. 

	 

	Хэрээ, хангардиас айдаг

	Манж нар монголын голомтыг тоншуулах гэж хон хэрээний хоншоор шиг дөрвөн тотготой тулга гаргаж гэнэ. Түүний хариуд монголчууд мөнөөх хэрээг айлгах гэж янз бүрийн арга бодож хэрээг айлгадаг амьтан жигүүртний хаан хангардийг бүтээж түрэмгий хэрээг тонилгохоор шийджээ. Тэгээд галын дэргэд үргэлж байдаг хүн нь авгай хүн тул түүний үсийг хангардийн далавч шиг болгож, чингэхлээр сайх хэрээ хангардиас айгаад хөдөлж чадахаа байн, халх авгайчуул дэрвэгэр үстэй болжээ. 

	Өнөр өтгөн болтугай

	Загас бол нүдээ аньдаггүй соргог амьтан юм. Бас үржиж өсөхдөө нэн түргэн, үр төл ихтэй аж. Мөн усан далайн гүнж — лусын хааны охин гэлцдэг. Тиймээс монгол эмэгтэйн чимэглэлд загас их оролцоно. Авгай хүний ээмэг сүйх мэтэст хос загасны дүрс урласан байх нь элбэг. Энэ нь ардын ойлголтоор эл бүсгүй өвчин эмгэггүй, цовоо сэргэлэн, муу юмнаас биеэ зайлуулан сэргийлж, үр хүүхдээр өнөр баян явдаг гэж ерөөсөн чимэг юм. 

	 

	Хишгийн сав

	Монгол дээл, цамц, малгай эд бүгд бол ам нь доошоо харсан сав мэт зүйл ажээ. Тийм учир дотор нь орсон зүйлийг асгаж гээх учиртай гэнэ. Гэтэл үүнийг асгуулахгүй, эл хувцас өмссөн хүн хишиг буянаа барахгүй байх аргыг хүн сүвэгчилж. Тэр нь юу вэ гэвэл тэрхүү дээл малгай мэт дээд биеийн хувцаснаас асгах бүгдийг дороос нь тосох хишгийг сав болсон гутал, оймс болно. Оймс гутал хоёрын ам нь өөдөө харах тул түүнд орсон юм барагдах учиргүй бөгөөд энэ хоёр хос хосоороо дөрвөн сав болж, өмссөн эзнийхээ хишиг буяныг хурааж явдаг хэмээсэн ардын тайлбар бий. 

	 

	Ялгуусны тэмдэг

	Ялгуусны тэмдэг гэхээр бурхан дайснаа дарж тэрсүүдийг дийлсний баяр болгож босгосон жанцан нэрт тэмдэг л гэж ойлгож болохгүй. Тэр жанцан гэгч, сүм хийдийн дэргэд босгодог шашинтны шүтээн. Гэтэл ардын хувцсанд энэнээс дутахгүй ялгуусны тэмдэг буй, тэр нь юү вэ гэвэл, халх авгайн түнтгэр мөр. Түүний түүхийг одоо өгүүлсүгэй. 

	Урьд их дайн болж самууны хөлд халхын эрчүүл хядагдаж бүсгүйчүүд нь үлдэж гэнэ. Эмэгтэйчүүд дайнд явж ханцуй юугаа шамлан ихэд баатарлаг байлдан ялжээ. Чингээд халхын хүүхнүүд баатарлаг юм, түүнийг нь яаж тэмдэглэдэг билээ гэлцэж. Малгай хувцсан дээр нь баатар зоригтон гэж бичилтэй биш, арга ядаж адаг сүүлд нь мэргэн арга олж ханцуйгаа шуун, мөрөө давтал хунируулан овойлгож дайтаж явсан учир ханцуйны нь дээд угийг мөрнөөс нь илүү хийсэн хувцас гаргаж. Тэгснээс халх эмэгтэйчүүд овгор мөртэй болж. Тэр түнтгэр мөр нь анхандаа намхан байгаад сүүл сүүлдээ маяг гоёл болоод нэлээд эртхэндээ сартуул мөр янзтай их өргөн дэрсэн мөөртэй байснаа эсгий ширж, ноос чихэж хийсэн «ходоодон» мөр болж, яваандаа хүрээ мөр гэдэг үлэмж гозгор хэлбэртэй болон өндөрссөн гэдэг. 

	 

	Монгол хүн хахуульд дургүй

	Монгол хувцасны түүх бол манай ард түмний эрх чөлөөний тэмцлийн түүх байна. Манж хятад нар монголын гарт ембүү1 мөнгө атгуулан хахуульдаад түүгээрээ хууран нүүр хийж, монгол газрыг эзлэх гэж. Тэгээд тал ембүү хэлбэрийн нударга гаргаж. Тэгснээс дээлийн нударгыг буулган, хоёр ханцуйгаа нийлүүлэн хоёр нударганы омгийг гадагш хандуулан баривал яг л ембүү мөнгө мэт харагдана. 

	Энэ нь мөнгөн ембүүгээ гарт нь бариулан хүлье гэсэн утгатай тул дайсны аргад орохгүй гэж монгол хүн нударгаа ямагт эргүүлдэг болжээ. 

	 

	Хаашаа одсон юм бол? 

	Хуучин цаг гэдэг дайн хөл тасардаггүй ширүүн үе. Монгол аймгууд хоорондоо хямралдан тэмцэлдэж бас гадаадын дайсантай газар шорооныхоо төлөө тулалдаж байжээ. Тэр цагт дайснаас биеэ хамгаалан зугтаж зулбах хэрэг бишгүй л гардаг байж. Гэхдээ дандаа зугтаж эмээж, урваж хөрвөж явсан гэж битгий ойлгоорой. Хааяа амь хамгаалах арга гаргах нь зүйн хэрэг шүү дээ. Хаашаа явсан нь мэдэгдэхгүйгээр мөрөө үлдээж одох мэргэн аргыг ойрд монголчууд олжээ. Гутлынхаа улыг хоншоор өсгий нь ялгарахгүй адилхан шовх хошуутай хийж, Ийм гутлыг өөлд (хатуу) госон гэдэг. Хатуу госон өмссөн хүнийг мөрдөхөд хаачсаныг нь мэдэх янзгүй хайгаад хайгаад олох аргагүй. 

	 

	Үг болгон түүхтэй

	Хувцас бүр сонин түүхтэй болохыг чи мэдлээ. Тэгвэл түүний нэр нь ямар учиртайг одоо өгүүлье. Бид дээл гэдэг юу болохыг сайн мэднэ. Гэвч дээл гэдэг үгийн учрыг асуухаар харин нь л дээ гэх нь олон, дээл гэдэг үг чинь дэвсгэр, дэвших, дэгжих, дэгдэх, дээр, дээгүүр, дээшээ гэсэн үсэгтэй адил «дэ» гэсэн язгууртай тул хүний биеийн дээгүүр бүрхсэн өмсгөл нь дээл учир тэгж нэрийдэж. Бүр эрт цагт дэвэл гэдэг байж, дараа нь дэвэл нь сунжин дэгэл болоод, дэгэл нь дээл болж эртний нэрийг нь ойрд монголын ярианд хадгалан дэвэл гэж, дараагийнх нь буриадад уламжлан дэгэл гэж, сүүлчийнх нь халхын ярианд өгүүлэн дээл гэж хэлж даджээ. 

	 

	Год гутал

	Маш эрт цагт юм санжээ. Хүмүүс гутал хийж чаддаггүй байж. Ан амьтан алаад тэрнийхээ хөлийг нь таслан туламлан өвчөөд ясыг нь авч хаян хөлөө шургуулдаг байж. Тэгээд энэ өмсгөлөө годоор хийсэн учир годулсун гэж нэр өгч, хожим хөлдөө тааруулан хавтгай ширийг хуньж үдэн чархи гутал хийдэг болж. Тэр чархи гэдэг нь одоогийн савхин гуталтай төстэй толгой тал нь хунимал үдээстэй аж. Ингээд сүүл сүүлдээ түрийтэй монгол гутал хийж сурчээ. Харин эрт цагт годойсон годоор гутал хийж байснаас уламжилсан годулсун гэдэг нэр нь монголын олон аялгуунд сунжин өөрссөөр ойрадад госон, халхад гутал, буриадад годохон болжээ. Та нар монгол хувцасны тухайд олон домог сонслоо. Домгийн дотор үнэн ч юм байна. Дэвшүүлсэн ч юм байна. Гээ боловч элдэв юмсын тухай ардын өгүүлдэг үгсийг мэдэх нь зүй.

	 

	Шинэ дээлийн ерөөл

	Дүү нараа шинэ хувцас өмсөхөд доорх үгийг хэлээрэй. 

	 

	1. Урт настай

	Удаан жаргалтай

	Урд хормойг чинь

	Унага даага

	Хойд хормойг чинь

	Хурга ишиг гишгэтүгэй. 

	Эзэн нь мөнх

	Эд нь хэврэг

	Энэ жил даалимба

	Ирэх жил чисчүү торго өмсөөрэй

	 

	2. Дотоод хормойг чинь

	Тос өөхөөр мялаатугай. 

	Тооноор гарч

	Торгон дээл өмстүгэй. 

	 

	3. Ар тал нь

	Айраг тараг

	Өвөр тал нь

	Өөх тос

	 

	4. Хурд бүү хүр

	Хуримд хүр!

	 

	5. Урд хормой нь унага даага

	Усан тэлмэн жороо хүлэг

	Хойд хормой нь хонь хурга

	Хонгор улаан ботго тором

	Дотоод энгэр нь тос өөх

	Толин ташаа нь тараг цагаа. 

ОРЧЛОНГИЙН НЭГ ИХ ХҮЧТЭН

	 

	«Хүн хэлээрээ, мал хөлөөрөө»

	 

	Хүн нэгийн үгийг сонсон хөхөн баясаж, нөгөөгийн өгүүлэхийг дуулж гуньж гутан, айж эмээнэ. Сэтгэл баясгаж, урамс бадраах яруу утгас, санан санан гомдож, бодон бодон хирдхийх эмзэг ухааныг цөм л үгээр илтгэнэ. Ингэхлээр үг гэгч орчлонгийн нэг их хүчтэн аж. Тиймээс хүнд хэлэх үгийг болгоомжил гэсэн сургаал үүсэн «Олны дотор үгээ бэхэл, ганцаар явахдаа сэтгэлээ шинж» гэсэн мэргэн үг, үг эс авах хүнийг «Үг мэдэхгүй хүнд хэлсэн үг, үнсэнд хаясан сувд хоёр адилхан» гэх уран зүйр үг дэлгэрчээ. 

	Чиний эгэл нөхөд, онцлон ёсолж хүндлэх ачит аав, ээж, эрдэмтэн багш, удирдах албаны хүн, алс холын эрхэм зочныг урих хэрэг мундахгүй гарна. Тэр олон янзын хүмүүсийг хүлээж хүндлэх элдэв эрэмбэ ёс заавал хэрэгтэй болно. Түүний тул чиний зайлшгүй мэдвэл зохих хэдэн үгийн утгыг энд тайлбарлая. Нэг үгэнд голдуу гурав дөрвөн утга байхын дээр хамгийн эрхэм хүндтэйд хэлдэг дээд зэрэг түүнээс доошлон буурч өөр хоорондоо хамаагүй эгэл нөхөрт хэлэх энгийн үг гэхчлэн ялгавар буй. (Тухайлбал:)

	Урихад: залах, урих, оруулах

	Ор суу гэхэд: морилж айлд, морилогтий, суугаарай, суугаач, ор, суу;

	Ид уу гэхэд: зооглож айлд, тогтоож айлд, зооглогтий, тогтоохтий, идээрэй уугаарай, тогтоочих, идээч, уугаач, ид, уу; 

	Унтахад: нойрсож айлд, нойрсогтий, унтаарай, унтаач, унт; 

	Босоход: дээшилж айлд, дээшлэгтий, босоорой, босооч, бос гэх мэтээр хүндлэн өгүүлэх үг тун их байдаг. Түүний жишээ болгон дор хэдэн үг зэрэгцүүлэн үзүүлэв. 

	 

	Хүндэлсэн нэр нь — Энгийн нэр нь:

	алдар — нэр

	агсуурга — нум саадаг

	айлдвар — үг

	айлдах — үг хэлэх

	асаах — өмсөх

	бараалхах — уулзах

	баринтаг — дээл

	барих — өгөх

	бойв — гутал

	болгоох — үзэх, хянах, зөвшөөх

	гадаалах — завсарлах

	гийчин — зочин

	гүрэн — улс

	дайлах — зочлох

	дүр — царай

	жаргах, нойрсох — унтах

	живэр — сахал

	жийргэвч — цамц

	залах — урих

	залрах — ирэх, зорчих

	зарлиг — үг, шийдвэр, сургаал

	зоог — хоол унд

	зориг — дээж

	лагшин — бие

	магнай — дух

	манж — цай

	мутар — гар

	мэндлэх, гийх, тодрох — төрөх

	наашлуур, этүүр — савх

	навс — хувцас

	овоодой, титэм — малгай

	огтлуур, эсгүүр — хутга

	Орд, өргөө — гэр

	ороолт — бүс

	өлмий — хөл

	өршөөх — аврах, туслах

	саатах — тогтох, байзнах

	сархад — архи

	сийвэг — үс

	сонор — чих

	сүүдэр — нас

	таалах — сэтгэлд зохилдох

	тан — эм

	тольдох — анхаарах

	тэргүүн — толгой

	үүргэвч — буу

	үргээлэг — ташуур

	хайрлах — өгөх

	харамж — үнэ

	хишиг — өглөг, бэлэг

	хөлөг — унаа

	хөрөг — зураг

	хундага — аяга

	хүртэх — идэх, уух

	хэвлий — гэдэс

	цавчуур, цахиур — шүд

	ширхэг — үс

	шүүс — идээ

	эмээх — айх

	ялгуух — дийлэх гэх мэт. Ийнхүү элдэв үгийг маш олон янзаар хэлж болох юм. 

	Жишээлбэл ганц үхэл гэдэг үгийг л нас барах, нас нөгчих, талийгаач болох, өөд болох, бүрлээч болох, жанч халах, халих, тэнгэр болох, таалал төгсөх, бие барах, нас болох, сажлах гэхчлэн зүйл зүйлээр өгүүлдэг. 

	 

	Яриа 

	— Энэ орон хэчнээн сүүдэр зооглосон юм бол? (Энэ барилгыг хэзээ барьсан юм бол?)

	— Энэ орон хэзээ бүтэх вэ? (Энэ байшинг хэдийд барьж дуусах вэ?)

	— Энэ хүний өлмий нь батдах болтугай (Энэ хүн урт наслаг)

	— Та ямар хөлгөөр морилох вэ дээ? (Та ямар унаагаар явах вэ?)

	— Та хөргөө хайрлана уу? (Та зургаа өгнө үү?)

	— Бат гуайн мэлмий нь дөлгөөн, мутар нь уран, дүр нь амгалан, ёстой л нэг гийсэн хүн дээ. (Бат гуайн нүд нь намуун, гар нь уран, царай нь амгалан ёстой л нэг төрсөн хүн дээ)

	— Таныг би гэртээ залах гэсэн юм. 

	— За гялайлаа. 

	— Таны лагшин тунгалаг уу?

	— Миний бие сайн л байна. 

	— Та их алжаав уу?

	— Гайгүй ээ, тийм их ядарсангүй. 

	— Та их чилээрхэж байна уу?

	— Аа, бие жаахан тийм байна. 

	— Та сайхан нойрсов уу?

	— Сайхан унтлаа. 

	— Таны цав манж (хоол унд) тань таарч байна уу?

	— Аа, сайхан байна аа. 

	— Та айраг зооглох уу?

	— За, хүртье ээ. 

	— Та үүнийг таалж байна уу?

	— Тийм ээ, их л сонин эд байна.

ДҮҮ НАРЫНХАА ҮС (ДААХЬ, СЭВЛЭГ)- ИЙГ АВАХАД ИНГЭЖ ХЭЛЭЭРЭЙ

	 

	(Ерөөлийн үзүүрт тос)

	 

	1. Урт настай, 

	удаан жаргалтай, 

	аавдаа ачтай, 

	ээждээ тустай, 

	төр улсдаа зүтгэлтэй, 

	түмэн олны манлай болж яваарай.

	 

	2. Барагдашгүй эрдэнэт баян болоорой. 

	Шавхагдашгүй эрдэмт мэргэн болоорой. 

	 

	3. Буурал болтлоо буянтай жарга. 

	Алт шиг гялалзаж яв. 

	Мөнгө шиг мөнхөрч яв. 

	 

	4. Чулуутай газар гэрээ барьж

	Чонотой газар малаа өсгөж яваарай. 

	 

	5. Арван тавны сар шиг гийгүүлж яв. 

	Атар газрын цэцэг шиг ганхаж яв. 

	 

	6. Уяан дээрээс чинь морь битгий салтугай. 

	Гал дээрээс чинь тогоо бүү хууртугай. 

	 

	7. Голомтдоо эзэн болж яв. 

	Төрдөө түшиг болж яв. 

	Түмэндээ төл нэмж яв.

	 


ХЭРХВЭЛ ЧИ ЖУРАМТ ХҮН БОЛОХ ВЭ?

	 

	«Заан хэчнээн том ч замын аяыг дагана

	Жанжин хэчнээн их ч олны аяыг дагана»

	 

	Чамайг ёс мэддэг сүрхий хүн болгох гэж ахмад хүмүүс хүсэж байдаг. Чи их ёсч хүн болбол чиний дүү нар чинь чамайг төдий чинээ хүлээж хүндэлнэ. Чи тохьгүй хүн болбол хэн ч чамайг хүндлэхгүй, харин ад үзэх болно. Тэгэхээр чи журамт хүн болохын тулд доорх сануулгыг сахиж, дүү нараа сурга. 

	Аян замд хүнтэй дайралдахдаа зөв талаараа зөрж, тэр талынхаа хөлийг дөрөөнөөсөө мултлан мэнд мэдэж өнгөрөө! Ингэвэл замын хүнийг бууж хүндэтгэсэнтэй ялгаагүй болно. Гэхдээ ах хүн дайралдвал заавал бууж мэндлэх хэрэгтэй. 

	Айлын гадаа ирээд, — Нохой хорь оо! гэж дуугар. Энэ чинь гагцхүү нохойноос айсны дохио биш, танайд орж болох уу? гэсэн зөвшөөрөл эрэх үг болно. 

	Буу үүрч яваа буюу хутга агсаатай байгаа бол айлд орохдоо эднүүдээ биеэсээ салгаж, буугаа айлын гэр дээр тавин, бүсэнд хавчуулсан хутгаа дорогш буулгаж ор. Айлын хүн чамайг муу санаа агуулж мэсээ зэхэж ирсэн нөхөр бус хүн гэж ойлгоно. 

	Айлд ороод гэрийн эзний заасан суудалд суу. Тэгэхдээ гэрийн зүүн талд бол зөв талын хөлөө нугалж, солгой талын хөлөө босго, баруунтай нь бол баруун хөлөө босгон, зүүнээ нугалж бай. Айлын настан чамайг үүдээр орох элдэв муугаас намайг хамгаалан хөлөөрөө аюулыг хааж суугаа журамт хүн гэх болно. 

	Хэрэв чамд өрөм, бяслаг, ааруул тавивал эхлээд хамгийн хүндтэй идээ өрмөөс, дараа нь бяслаг, сүүлд нь ааруулаас нь амсагтун. 

	Тэгэхдээ нугалан тавьсан өрмийн битүү талаас өмлөх юм уу таваг дээрхийг хонхойлгон ухаж болохгүй. Өрмийг задгай талаас нь, бусад идээг ч захаас нь, махыг газар гишгэдэг юм уу толгой руу хандсан талаас нь барьж идэх хэрэгтэй. 

	Айлын өгсөн айраг хоормог тэргүүтнийг болж өгвөл бүгдийг нь уугтун. Тэр айл чамд үз гэж өгөөгүй, ид гэж өгсөн тул аль болохоор уулгаж идүүлэхийг эрхэмлэх учир санасныг нь биелүүлбэл хэн хэндээ баяр болно. 

	Хоол ундыг хэтэрхий чимээ дуу гаргах, эсвэл маш хурдан идэх буюу хүрч ядан өмж цөмөн, амсаж тавин хямсганахын аль аль нь зохилгогүй зүйл. 

	Зочин ирэхэд уяан дээр очин, морийг нь авч угтан, үүд барьж (хаалгаа нээж) гэртээ оруулагтун. 

	Ирсэн гийчинд заавал ширээ, ширдэг тавь. Тэгэхдээ ширдэг олбогынхоо хээний хөл талыг зочин руугаа харуулаарай. Нэгэн бол тусгай суудал зааж өг. Эр эм хоёрын эрэгтэйг нь баруунтаа, эмэгтэйг нь зүүн талд суулган, тус тусад нь идээ тавьж хүндэл. 

	Зочинд хоол унд барихдаа эр хүнд нь урьдаар өгдөг. Цай идээг заавал хоёр гардан барьж өг. Зочноо идээ цай, мах шөлөөр дайлахдаа тэдгээрийн тавьдаг эрэмбэ журмыг чанд сахь. 

	Ирсэн гийчний дэргэдүүр хамаагүй гүйж болохгүй. Явах хэрэг гарвал урдуур нь яв. Хэрэв жирэмсэн хүн байвал араар нь өнгөрч болно. Түүнээс бусад зочныг түших буюу биед нь хүрч болохгүй. Үүнийг зөрчвөл зочноо дундуур хүндэлсэн хэрэг болно. 

	Зочныг нойрсоод өглөө сэрэхэд нь сайхан нойрсов уу хэмээн асууж, дээшлэхэд ор дэрийг нь өөрөөр нь бүү хураалга. 

	Хүнд цай хийж өгөхдөө данхныхаа цоргыг хойш нь харуулж аягал!

	Айлчинд бэлэг өгөхдөө ямагт галын доогуур очиж зочны доогуур очиж зочны дороос нь юмаа өг. 

	Зочныхоо хүндийн байдлаас болон явахад нь морийг нь барин сугадаж мордуулаад явган дөхүүлэх буюу унаагаар гаргаж өгөгтүн. 

	Хажуугаар чинь айлчин нүүдэлчин өнгөрвөл «домботой цай, тавагтай идээ» барьж тосож хүндэл. 

	Зочинд тавьсан идээнээс шүүрч авч болохгүй. 

	Зочин хийгээд ахмад хүмүүсийн ярианд хөндлөнгөөс нь оролцож болохгүй. 

	Дүү нар болон ах настны дэргэд энгэр заамаа задгай бүү яв. Тийм улсыг харвал товч бүчээ засаж, хувцас хунараа янзал. Тэр чинь нөгөө хүнээ хүндэлсний тэмдэг болно. 

	Зочныг нойрсох ахул аав ээжээ харалгүй чи өөрөө шалав хөдлөн морийг нь услан, эмээлийг нь авч идээшлүүлж, эмээлийг нь эвхэлгүй урд бүүргийн нь дээр нь гаргаж тавигтун. Бас зочин чинь их настай хүн бол орыг нь засаж, хучиж өгөөд, зочноо нойрссон хойно нь өөрөө унт. 

	Дүү буюу ахмад хүний дэргэд элдэв хамаагүй юм бүү ярь. Мөн архи тамхинд хошуу хүргэхийг цээрлэн, бага хүнд ах, ах хүнд дүү болж яв. 

	Таних танихгүй хэн боловч алив ажил хийж байхул түүнд туслахыг хичээ. Айл нүүж, бууж байвал юмнаас нь элбэлцэн, орон гэрээс нь буулгалцан, ачилцаж барилцагтун. 

	Айлын нүүдэл, буудлын цагт таарсан хүн тэр айлынханд туслалцахгүй өнгөрөхийг хатуу цээрлэ. Хэрэв тун аргагүй явах ахул учраа хэл.

	 


ГАРАМГАЙ АНЧИН

	(Үгэн наадам)

	 

	«Байгаль дэлхий 

	Барагдашгүй бая»

	 

	Энэ тоглоомд оролцогч нь тоглоомын талбайн нэг талаас нөгөө рүү нь алхан, алхаа бүрд амьтны нэр хэлж хамгийн олныг нэрлэсэн нь гарамгай анчин болж хожин. 

	Тоглоомын удирдагч тийм тийм амьтны хүйс төрлийн нэрийг тооч гэхэд тоглогч хүн хэлж гарна. Тэдний асуулт хариултын жишээг өгүүлбэл:

	— Та буга агнах дуртай юу?

	— Дуртай байлгүй яах вэ. 

	— Тэгвэл бугын тухай сайн мэднэ биз дээ. 

	— Мэдэх нь мэднэ ээ. 

	— За тэгвэл бугаа нас хүйсээр нь нэрлэ дээ!

	— За. Бугын эрийг тураг, бас буга ч гэдэг, эмийг нь марал, согоо гэнэ. Төл нь нас насаараа онд ондоо нэртэй. 1 настайг — ил; 2 настайг — зоргол; 3 настайг — жий буюу соёондой; 4 настайг — цөх, дайрга, шуумгай дайр гэдэг гэхчлэн хариулна. Энэ мэтээр олон амьтны нэрийг асууж наадаж болно. 

	 

	Бор гөрөөс

	Зүр — эр

	Гур — эм

	Янзага — төл нь

	 

	Xандгай

	Манж, бууран хандгай — эр

	Сүндэс, ингэн хандгай — эм

	Тугал, хотол — 1 настай төл

	Тозуул — 2 настай төл

	 

	Цагаан зээр

	Ооно — эр

	Шаргачин — эм

	Янзага — төл

	 

	Бор зээр (хар сүүлт)

	Манхим — эр

	Сартагчин — эм (сэртэгчин)

	Янзага — төл

	 

	Цаа буга

	Этэр — бухан цаа

	Зарь — 4-өөс дээш насны хөнгөлсөн цаа

	Манжиг — 3-аас дээш насны эм цаа

	Донгор — 2 настай эр цаа, 

	Хуудай — 3 настай эр, эм цаа, 

	Дунгуй — 2 настай эм цаа

	Хугаш — 1 настай (төл)

	 

	Гахай

	Бодон — эр

	Мэгж — эм

	Торой — төл

	 

	Чоно

	Азарган чоно — эр

	Гичий чоно буюу өлөгчин чоно — эм

	Бэлтрэг — төл

	 

	Баавгай

	Шармаахай — эр

	Эвш, мазаалай — эм

	Бамбарууш — төл

	 

	Шилүүс

	Сангас — эр

	Мангас — эм

	Зулзага — төл

	 

	Тарвага

	Бурхи — эр

	Тарч — эм (нагай буюу хөхүүл тарвага)

	Мөндөл — төл

	а) эрүү цагаан — хөрөв мөндөл (1 настай)

	б) хотил — 2 настай

	в) шар хацар — 3 настай гэх мэтээр нэрлэх бөгөөд зарим ан нь дэлгэрэнгүй нэртэй, зарим нь товчхон байдаг. 

	Зурмын хүүхдийг гөлчгий, үнэгнийхийг гавар (маавраг) хүү үнэг, алаг дааганыхыг ялман, туулайныхыг бөжин гэх жишээтэй ажээ. Ийнхүү гарамгай анчин болохын тул та нар олон олон ан гөрөөс, шувуу жигүүртний нэр мэддэг бологтун.

	 


ЕРТӨНЦИЙН БҮХ ХЭМЖЭЭ ЧИНИЙХ

	 

	«Дуулсныг хураавал эрдэм

	Дуслыг хураавал далай»

	 

	Юмны урт богино, өндөр намыг хэмжүүргүйгээр яаж мэдэж бодох вэ гэж Батхүүгээс асуухад

	— Яаж болох юм бэ, метргүйгээр хэмжинэ гэж юу гэсэн үг вэ гэх юм. 

	— Батхүү чи сонсож бай! Чи, бидний биес чинь тэр аяараа метр шүү дээ. Тэгэхдээ бүр нарийн гээч. Хүний бие, хамгийн нарийн бүтэцтэй болохоор арга байж уу даа. 

	Тийнхүү хүний биеэр хэмждэг ёсыг чи мэдэж ав. Чамтай нэг малчин өвгөнийг уулзуулъя. Тэр хүн ингэж ярьж байна. 

	— За дүү минь, бид чинь хар багаасаа мал дагаж хээр гадаа явж сурсан улс. Элдэв юмны хэмжээ дамжаа мэдэх хэрэг мундахгүй л гардаг. Тэгэхээр нь хуруугаараа төөлөөд, гараараа алдлаад, хөлөөрөө алхаад, биетэйгээ чацуулаад эсхүл морь малаараа жишээд л болчихдог. Нэгэнт бидний бие маань хэмжүүр учир илүү дутуу зэмсэг хэрэглэдэггүй дээ. Биен хэмжүүр маань эвдэрч хэмхрэн, элэгдэж хуучрах, орхигдох мартагдах, андуурч ташаарна гэж байдаггүй эд дээ. 

	Түүнийг нарийн мэдье гэвэл иймэрхүү:

	 

	Гаран хэмжүүр:

	1. Хумсан толио 1-1, 5 см

	2. Хуруу 2 см

	3. Ямх 3, 2 см

	4. Хоёр хуруу 4 см

	5. Гуриу 6 см

	6. Дөриү 8 см

	7. Алга дарам (таван хуруу) 10 см

	8. Барим 11-14 см

	9. Мухар сөөм, 10. Бүтэн сөөм — 15-19 см

	11. Мухар төө, 12. Бүтэн төө — 20-22 см

	13. Мухар тохой, 14. Үзүүр тохой — 32-40 см

	15. Мухар дэлэм, 16. Бүтэн дэлэм — 80-86 см

	17 Мухар алд, 18. Үзүүр алд — 160-176 см

	19. Эрвэй (суга алд, алд дэлэм)

	 

	Энэ газар хэдий хэр урт вэ?

	1. Зэрэгцээ гишгэм — 10-11 см

	2. Цуваа гишгэм — 26, 6-29 см

	3. Хагас алхам, 4. Бүтэн алхам — 80-86 см

	5. Хагас алцам, 6. Бүтэн алхам — 160-176 см

	7. Нум алд (нум нь бага, дунд, их гарын гэж 3 янз) 160-176 см

	8. Хувь — 36 алд — 57, 6 м

	9. Газар — 10 хувь — 576 м

	10. Хөрс — 1, 6 газар — 800 м

	11. Мод — 1060 м — 1, 06 км

	12. Бээр — 8 хөрс — 6400 м — 6, 4 км

	13. Өртөө — 30 км 

	 

	гэх мэт хэмжих нэгжийг хэрэглэх бөгөөд юмны барагцаагаар аргамж, зэлний чинээ гэх буюу, ойр хол, айлын хэр, саахалтын, дууны, барааны газар гэх; эсхүл малын явдлаар тоймлон бог, бодын бэлчээр, үхэр тэрэг, ачаатай тэмээ, морин тэрэг, тэмээтэй хүний алхуулах, зогдор хөдөлгөх, жонжуулах (морьтой хүний сажилгаа, ергөө, давхиа); үд хоног, 7 хоног, сарын газар гэж ялгадаг. 

	 

	Аль хэр өндөр юм бол

	Өндрийг хэмжихэд хүн малын биеэр хэмжээг тодорхойлно. 

	Ийнхүү хүн, морь, тэмээ, гэр, байшин, уултай жишин өндрийг ухаардаг ажээ.

	Тэгнүүр юу гэх нь вэ? 

	Төөлж, алдалж, алхаад нэг хэсэг юмыг амархан хэмжиж болох боловч тэр бүгдийг тэгж бас болдоггүй. Нарийн хэмжүүрийн багаж шаардагдах явдал олонтоо гарна. Тийм хэмжүүргүй бол хэчнээн ч юм байлаа гэсэн хэсэглэж мэдэх аргагүй юм. Ийм гачаалаас хэрхэн гарах билээ. Энэ хэрэгт тус болдог ганцхан юм бий. Түүнийг тэгнүүр буюу жигнүүр гэдэг. Бас кило ч гэнэ. Ийн хүндийг хэмжих хэмжүүрийн дорно дахинаа дэлгэрсэн нэгж нь юу вэ гэвэл

	 

	1. Ин — 119 кг — 2 дан

	2. Дан — 60 кг — 100 жан

	3. Жин — 600 г — 16 лан

	4. Лан — 37 г — 10 цэн

	5. Цэн — 3, 7 г 

	6. Фун — 0, 37 г

	7. Лий — 37 мг

	8. Хуу — 3, 7 мг

	9. Сы — 0, 37 мг

	 

	 

	Хэмжүүр - сав – гар

	Тун, халбага, шанага, аяга, таваг, хувин, тогоо, торх; чимх, атга, өвөр, хормой, олгой, гүзээ, уут, тулам, борви, хөхүүр; гэр, байшин, хашаа юм гарга гэвэл чи яах вэ. Юу хэрэгтэйг нь сайх савнуудад дүүргэвэл гүйцээ шүү дээ. Тэгэхлээр алив савыг хэмждэг хэмжүүрийг эзлэхүүний хэмжээс гэж бид сайн мэднэ. Үүнийг бас ондоогоор багтаамжийн хэмжүүр ч гэж болно. Бид түүнийг литрээр хэмждэгийг та нар мэднэ. Харин монголд өмнө дурдсан өвөрмөц хэмжүүр-сав мөн тусгай сонин нэгж дэлгэрчээ. 

	 

	1. Ин — 207 л

	2. Ачаа — 103, 5 л

	3. Хүү — 51, 7 л

	4. Суулга — 10 л

	5. Шин — 1 л

	6. Битүү — 0, 1 л

	7. Хувь — 0, 01 л

	 

	 

	Талбайг ингэж хэмждэг

	Монголчууд талбайг хэмжихдээ малын хэвтэр, гэрийн буурь, хонины хот зэргээр зүйрлүүлэн ухаарч тарианы ажил энэ тэрд нарийн хэмжээс хэрэглэнэ. Тэр хэмжээс нь ийм нэгжтэй. 

	 

	1. Хуваарь — 100 үр — 9 га

	2. Үр — 360 дөрвөлжин алд — 0, 9 га

	3. Дөрвөлжин алд — 25 дөрвөлжин тохой — 2, 5 м2

	4. Дөрвөлжин тохой — 100 дөрвөлжин ямх — 0, 1 м2

	5. Дөрвөлжин ямх — 100 дөрвөлжин фун — 10 см2

	6. Дөрвөлжин фун — 100 дөрвөлжин лий — 10 мм2

	7. Дөрвөлжин лий — 1 мм2

	 

	Энэ олон хэмжүүрийн зарим нь одоо ч гэсэн хэрэглэгдсээр байна. Та нарын тооны дэвтрийн ард бичээстэй байдаг орчин үеийн хэмжүүр ч бас анхлан хэсэг цөөхөн газар дэлгэрч сүүлдээ дэлхий дахины хэмжүүр болжээ. Та нар энэ бичгээ дахин дахин уншиж урьдын хэмжүүрийн учрыг ойлгон, тооны дэвтрээ ахин ахин үзэж хэмжүүрээ тогтоож ав.

	 


ЭХ НУТГИЙН АЛДАР

	 

	«Хүн нутгаа

	Мал ижлээ»

	 

	Хөвсгөл, Увс, Бойрын гүн цэнхэр нуурууд

	Хүн малын ундаан болсон тойром бүрд уснууд

	Алтай Хангайн завсар атар баялаг орон

	Аав ээж минь оршсон ашдын заяасан нутаг

	Энэ бол миний төрсөн нутаг

	Монголын сайхан орон

	 

	гэсэн яруу сайхан шүлгийн шадыг хэн бүхэн мэднэ. Харин энэ зохиолд гарах Хөвсгөл, Увс, Буйр, Алтай, Хангай гэдэг нь ямар учиртай үг вэ гэхүл, — Яах вэ, нуур уулын л нэр байна шүү дээ гэхээс өөр хариуг тэр бүр бага өгүүлнэ. 

	Уул усны нэр нь ч яах вэ нэр л юм. Чухам юу гэсэн үгнээс үүсэлтэй юм бэ? гэдэг нь бас л сонин байна. 

	Энэ дэлхийн газар орон гэдэг тоймгүй. Тэр бүгдийн нэр гэгч хязгааргүй. Тиймээс энэхүү газар усны нэрийг тусгайлан судлах ухаан буй болжээ. Түүнийг топонимика (топос — газар орон, онима — нэр гэсэн грек үгнээс үүсэлтэй) гэдэг. Тэгвэл бидний сонирхсон дээрх нутгийн алдрыг энэ ухаан юу гэж тайлбарладгийг үзье. 

	Хөх уст нуур

	Монголын умарт хязгаарт болор шилэн мэт тунгалаг цэнгэг уст Хөвсгөл нуур буй. Энд очсон хүний сэтгэлийг баясгаж, урмыг сэргээх гоо үзэсгэлэнт мөнх цаст уулс, өнгө өнгийн туяа цацрам чулуун эрдэнэс, мод цэцэгс нь алагласан гоёмсог сайхан газар орон нуурыг хүрээлж, дээрээс нь нөмрөх охъюу тэнгэрийн өнгө хослон номин цэнхэр өнгөөр бүх орчныг гийгүүлжээ. Чухам ийм дээрээс энд нутагласан эртний улс энэ их усны орныг хөх уст нуур хэмээн нэрийдсэн нь көб (хөх) + сү (ус) + күл (нуур) гэсэн эртний түрэг нэр болж тэр нь сунжсаар эдүгээ Хөвсгөл хэмээгджээ. 

	 

	Гашуун ус

	Төв Азийн хамгийн гүн цэнгэг нуурын нэг нь Хөвсгөл гэдэг бол их их давст нуурын нэг нь Увс юм. Ус нь хүн амьтан уух аргагүй шорвог тул хүмүүс түүнийг гашуун ус гэж нэрлэжээ. 

	Энэ үгийг түрэгээр орчуулбал гашуун — ов, су (сү) — ус гэсэн үг болно. 

	 

	Халиуны орон

	Чи монголын бүх газрын нэрийг түрэг үг юм байна, монгол үг алга гэж бодож болохгүй шүү. 

	Монгол газар түрэг угсааны олон аймаг нутаглаж байсан болохоороо газрын нэр ийм олон янз болж. 

	Тэгэхдээ ихэнх газрын нэр нь монгол үг байдгийг бүү мартагтун. Чамд үнэмшүүлэхийн учир өөр нуурын нэрийг сонирхуулъя. 

	Жишээ нь: Хар ус нуур, Цагаан нуур гэж өнгөөр нь нэрлэх юм уу, оргиж ундарч байдгаар нь Орги нуур (оргих гэсэн үгнээс гарсан үг) гэж нэрлэжээ. 

	Гэтэл зарим газрыг байдаг баялгаар нь нэрлэсэн ч байна. Олон зуун жилийн тэртээгээс халиу их орогнож байсан газар монголын дорнод хилд буй. Түүнийг Бойр нуур гэдэг. Бойр нуур нэгэн цагт гоёмсог үст халиун сүрэг хуран нааддаг газар байлаа. Тэгээд хүмүүс нэгэн зүйл халиуны нэрээр (Бойр) гэж нэр өгсөн нь нэг ёсондоо халиуны орон гэсэн үг байжээ. 

	 

	Баялаг эрдэнэсийн орд

	Алт мөнгө, шүр сувд, оюу, номин мэт ертөнцөд ховор сонин үнэтэйд тоологддог зүйлийг эрдэнэ гэдэг. Тэр эрдэнэс хурсан газрыг эрдэнийн орд гэдэг. Тийм ордны нэг нь бидний нэрлэх дуртай Алтайн уул юм. Энэ уулын нэр нь алтан гэсэн үгнээс гарчээ. Энд алт элбэг байх учир баялаг сангаар нь сайх газрын алдрыг тогтоож, үүнтэй адилхан алим жимс, өвс мод, араатан жигүүртэн, ус уул алив тэргүүтэн цогцолсон өгөөмөр элбэгээр нь зүйрлэж хангал баян нутаг гэснээс (Хангай) гэдэг алдар дуурьсжээ. 

	 

	Хангардийн суудал

	Нутаг газрын тухай хүний зохиосон домог тайлбар, түүх барагдашгүй ажээ. Бидний хамгийн сайн мэдэх Богд уулын тухай л гэхэд ингэж ярих юм. Эрт урьд энэ уулыг дөрвөн хүчтэний шинж оршин, өөрийн бие нь арслан заан дүрийг олж, орой дээрээ алтан бар шүтээнтэй байсан гэх буюу анх хангарди ирж суусан тул Хан уул гэгдэж байсан гэнэ. Иймээс ч энэхүү Богд хан уулын ар хормойд байрласан Улаанбаатар хотын хуучин сүлд нь хангарди байжээ. 

	 

	Зэрэг тушаал санааг нь амраажээ

	Улаанбаатар хотын урдхантай Зайсан толгой гэж бий. Энэ толгой хэзээ ч юм үгүй байжээ. Тэр цагт Төвөдөөс нэг уул явуулж монголын баялгийг аваад ир гэжээ. Тэгээд энэ толгой ургаж, тэгтэл цаад амны нь арын мод наашаа нүүгээд байж. Богд уулын мод сийрээд явчхаж, ингэхлээр нь хүмүүс арга олж төвөд нар хахуульд дуртай тул Зайсан болгоё гэж уг толгойг тэгж нэрийдсэнээр мод нүүх нь зогсож, энэ газар ийм нэртэй болжээ. 


НАРАН ЦАГ

	 

	«Ардаас сур, 

	Олноос зөвш»

	 

	Хэдэн цаг болж байна гэж хүмүүс бие биеэсээ асуудаг. Нөгөө хүн нь цагаа хараад л төдий болж байна гэдэг. Гэтэл цаг гэх тусгай юмгүй хэр нь төчнөөн боллоо гэж мэддэг сонин явдал монголчуудад байжээ. Цаггүйгээр цаг мэднэ гэдэг чинь юу гэсэн үг вэ. Ядаж шороо, сүүдрэн цаг ч алга уу? Ерөөсөө монгол хүн цаг гэгч багажийг огт мэдэхгүй хэрэг үү?

	Үгүй тийм биш. Эрт цагт одоогийнх шиг боловсронгуй цаг байгаагүй нь мэдээж. Гэвч хот суурин газар сүүдрэн цаг, бас нарийн хөдөлгүүрт оньсон цаг хэрэглэдэг байжээ. Тэрхүү цаг нь 12 тооны аясаар 12 жилийн дүрс гарч дуугардаг сонин эд байжээ. Ийм цаг төдий л элбэг байсангүй. Хөдөө нутгийн малчин хүнд тийм цаг тохиромжгүй учир тэд нар нэгэн сонин аргаар цагийг мэдэж байлаа. Энэ цаг нь тийм ч их түвэгтэй бус ердөө л гадаа, гэр дэх нар, гэгээний тусгалаар цагийн хэмжээг мэддэг байжээ.

	Өдөр шөнө хэрхэн болдгийг чи мэднэ шүү дээ. Нарны туяа манай тивд туссан үеийг өдөр, эс үзэгдсэн цагийг шөнө гэдэг. Өдөр бол хүн төрөлхтний хөдөлмөр бүтээлийн алтан үе, шөнө бол орчлон амран нойрсдог цаг. Тиймээс монгол хүн хөдөлмөрлөдөг цагаа нараар хэмжиж, ажлын нарийн хуваарь гаргажээ. Үүнийг нь наран цаг гэдэг. Наран цаг нь жилийн дөрвөн улирлаар янз янз. Ганцхан зуных л гэхэд доорх мэт. 

	Үүнчлэн од түгэх, мичид тонгойх гэх мэтээр тэнгэрийн эрхэс хөдөлгөөнөөр; жин тээх, малын отор, гүү барих, өвс хадах, тариа тарих, мал төллөх гэхчлэн ахуй ажлын онцлогоор; хоол цай болох, гүүн саам, аяга цай уухын зуур гэх мэт зарим үйлийн бүтэх хугацаагаар жишээлэн цаг хэмждэг ёсыг мэдэгтүн.

	 


МОНГОЛЫН ИХ ТОО

	 

	«Хүний ухаан уудам»

	 

	— Чи яагаад тоо тоолж сурсан бэ?

	— Багш заасан

	— Багш чинь тоо яаж сурсан бэ?

	— Багшийн багш тоолуулж сургасан гэх мэтээр өдий төдий тооч багшийг тоолох болно. Тэр бүгдээс хамгийн түрүүн тоо гаргасан багш л нэн сонин байна. Тэгвэл энэ тоочин багш маш балар цагт эртний хүн сүргийн дунд явжээ. Тэр багшийн элэнц хуланц нь тоо мэддэггүй байж. Харин бидний хэлэлцэн буй тооч багшийн үед хүн төрөлхтөн элдэв юмыг ширхэглэн ялгаж нэг, хоёр зэрэг тоо сураад, алсдаа мөнөөх тооч багшийн шавийн шавь нар нь арван хурууныхаа хүчээр арав хүртэл тоолдог болж, хожимдоо түүнээ арав арваар дэвшүүлж суран, яваа яваандаа газар хэмжих, сав суулганы багтаамж мэдэх, он цаг тоолох, уран дархны оньсон арга олох зэрэг амьдралын хэрэгцээнээс шалтгаалан тооны ухааныг үүсгэжээ. 

	Чингээд анх 5000 жилийн тэртээ Мисир улсад тооны дүрс бичиг үүсэж, 3500 оны өмнө Энэтхэг оронд тооны тэмдэг гарч тэр нь даян дэлхийд түгэн, олон газрын мэргэд тооны ухааныг бадруулан хөгжүүлжээ. Тэдний дотор бидний Монголын өвөг дээдэс ч бас муугүй тоочид явжээ. Тэдний зохиосон их тоо дор бичээстэй байна. Хамгийн түрүүний дугаар мэт тоо нь хэдэн оронтой болохыг, түүний хойдох нь уг тооны тэмдгийг (арвын ар дахь зэрэг илтгэгч нь 1-ийн хойнох тэгийн тоог) заана. 

	Үүний хоёр талд их тооны Монгол, Европ нэрс байна. Чи эдгээрийг жишин тооны нэрийг тогтоо. Их тоог зэрэг илтгэгчгүй биеэр нь бичиж тоолж, нэрлэж сур. 

	 

	Монголын их тоо

	 

	123456789 10

	 

	1. Дан 10° (эхний 6 тоог Европ нар өөр өөрийн хэлээр дор дорноо онд ондоогоор нэрлэнэ.)

	2. Арав 101 

	3. Зуу 102 

	4. Мянга 103

	5. Түм 104

	6. Бум 105

	7. Сая 106 миллион

	8. Живаа 107 10 миллион (гольти)

	9. Дүнчүүр 108 100 миллион

	10. Тэрбум 109 Миллиард (биллион)

	11. Их тэрбум 1010 10 миллиард

	12. Наяд 1011 100 миллиард. 

	13. Их наяд 1012 триллион

	Т4. Маш дэлгэмэл 1013 10 триллион

	15. Их маш дэлгэмэл 1014 100 триллион

	16. Тунамал 1015 Квадриллион

	17. Их тунамал 1016 10 квадриллион

	18. Ингүмэл (асанги) 1017 100 квадриллион

	19. Их ингүмэл 1018 квинтиллион

	20. Хямралгүй 1019 10 квинтиллион

	21. Их хямралгүй 1020 100 квинтиллион

	22. Ялгаруулагч 1021 Санстиллион

	23. Их ялгаруулагч 1022 10 санстиллион

	24. Өвөр дээр 1023 100 санстиллион

	25. Их өвөр дээр 1024 Септиллион

	26. Хөөн удирдагч 1025 10 септиллион

	27. Их хөөн удирдагч 1026 100 септиллион

	28. Хязгаар үзэгдэл 1027 Октиллион

	29. Их хязгаар үзэгдэл 1028 10 октиллион

	30. Шалтгааны зүйл 1029 100 октиллион

	31. Их шалтгааны зүйл 1030 Нониллион

	32. Үзэсгэлэн гэрэлт 1031 10 нониллион

	33. Их үзэсгэлэн гэрэлт 1032 100 нониллион

	34. Эрхт 1033 Дициллион

	35. Их эрхт 1034 10 дициллион

	36. Сайтар хүргэсэн 1035 100 дициллион

	37. Их сайтар хүргэсэн 1036 Ундециллион

	38. Онон одох 1037 10 ундециллион

	39. Их онон одох 1038 100 ундециллион

	40. Живих тоосон 1039 Дудециллион

	41. Их живих тоосон 1040 10 дудециллион

	42. Бэлэг тэмдэг 1041 100 дудециллион

	43. Их бэлэг тэмдэг 1042 

	44. Хүчин нөхөр 1043

	45. Их хүчин нөхөр 1044

	46. Дохио мэдэхүй 1045

	47. Их дохио мэдэхүй 1046

	48. Тийн болсон 1047

	49. Их тийн болсон 1048 ворон (слав нар ингэж нэрлэдэг)

	50. Хүчин нүдэн 1049 колода

	51. Их хүчин нүдэн 1050 

	52. Асрангуй 1051

	53. Их асрангуй 1052

	54. Нигүүлсэнгүй 1053

	55. Их нигүүлсэнгүй 1054

	56. Баясангуй 1055

	57. Их баясангуй 1056

	58. Тэгш 1057

	59. Их тэгш 1058

	60. Тоолшгүй 1059

	61. Хэмжээлшгүй 1060

	62. Цаглашгүй 1061

	63. Өгүүлшгүй 1062

	64. Хэрлэшгүй 1063

	65. Үлшгүй 1064

	66. Үлж дуусашгүй 1065

	67. Сэтгэшгүй 1066

	 

	Ийнхүү монголчууд 67 оронтой тоог нэрлэж сурчээ. Түүнээс гадна чиний одоо үзэж байгаа буюу алс нь ахлах ангид ороод судлах тооны хамаатай олон салбар ухааныг нэрлэх монгол үгс байдгийг бас мэдэж ав. Үүнд:

	 

	Математика — Тооны ухаан

	Алгебра — Томьёоны ухаан

	Геометрия — Хэмжих ухаан

	Тригонометрия — Гурвалжны судлал

	Астрономия — Одон орны судлал

	Черчение — Шугам зураг

	Физика — Бодисын зүй

	Химия — Хувилахуй ухаан


БООВ ХЭРХЭН БҮТДЭГ ВЭ?

	 

	«Сургаал ихдэхгүй

	Сурсан багадахгүй»

	 

	Чи амттайхан боовонд их дуртай шүү дээ. Харин чи боов яаж бүтдэгийг мэдэх үү?

	— Их л сайхан амттай юм билээ. Яаж хийдгийг нь мэдэхгүй гэж зарим хүүхэд хариулдаг. Чи арай тэгэхгүй биз. Юу боловч чамаас нэг юм асууя. 

	— Боовыг юугаар хийдэг вэ?

	— Гурилаар. 

	— Гурилыг юугаар хийдэг вэ?

	— Тариагаар, буудайгаар. 

	— Тариаг яаж тарьдаг вэ?

	— Тариалангийн талбайд тарьж ургуулдаг. 

	— Хэрхэн тарьдаг вэ?

	— Анжистай трактороор газраа хагалаад үрс цацаад, комбайнаар хураагаад л авчихдаг шүү дээ. 

	— Зүйтэй, чи сайн мэдэж байна. Харин хуучин цагт монгол газар хэрхэн тариалж байсныг мэдэх үү?

	— Юу гэнэ ээ, монголд ий? Малаас өөр юм байсан юм уу?

	— Байлгүй яах вэ? Монголчууд хоёр мянган жилийн цаад үеэс эхлэн тариа тарьж сурсан юм. Тэр уламжлал саяхан болтол байсан юм. Одоо бол шинэ үеийн техник өргөн нэвтэрчээ. 

	— Ямар сонин юм бэ? Та дээр үед яаж тариалдаг байсан тухай ярьж өгөөч. Шинийг нь яах вэ бид мэдэж байгаа хойно. 

	— За яах вэ тэгье л дээ. 

	 

	Ингэж тарьж байлаа

	Хамгаас түрүүн тарих газраа хэмжинэ. Газраа нум гэдэг том гортиг (төөлүүр)-оор хуваарилж зааглаад хол газар бол хэмжээтэй олс чирч хэмждэг. Газраа хэмжсэний дараа хагалах хэрэгтэй болно. Ингэхийн өмнө анжсаа явуулж хэд хэдэн хэсэг зураас (бух буюу шуудуу ч гэдэг) гаргадаг. Үүнийг шан татах гэдэг. Шан татсаны сүүлээр үрээ цацаад түрүү татсан шангийнхаа хоорондох газар (тагт)-ыг хагалж гарна. Ийнхүү газар хагалдаг багажийг анжис гэдэг бөгөөд монгол анжис хоёр янз байдаг. 

	Тариалангийн ажилд анжис тун чухаг бөгөөд түүнийг эзэмшиж сурна гэдэг бас л амаргүй аж. 

	Юу юунаас урьд анжис хөллөдөг үхрийг залахаас авхуулаад л сүрхий юм байна. Анжис чирдэг үхрийг «шангийн үхэр» гэдэг. Анжис баригч хүн үхрээ тууж, шангийн голоор явуулан «шагна!» гэж хашхиран ороолгож явдаг. Хэрэв үхэр мушгирвал «шулуун!» гэж гуядна. 

	Анжистай үхэр нааш цааш сүлжих тоолон шороон хамар ярайсаар нэг мэдэх нь ээ энд тэндгүй хагалсан газар болно. 

	Одоо яах хэрэгтэй вэ? гэвэл: Хагалсан газар маань жигд тэгш бус тул түүнийг тэгшлэхгүй бол үр жигд ургахгүй шүү дээ.

	Газар тэгшилдэг багаж хэрэгтэй. Үүнийг баа (борной) гэдэг. Бас тэгшлүүр ч гэнэ. Энэ нь дундаа хэд хэдэн хөндөл бүхий аралд сүлжсэн арзгар бургаасан эд аж. Түүний нэг талд нь үхэр хөллөөд дээр нь дэгнүүл гэдэг том чулуу тавих юм уу хүн суулгаж болно. Нэгэнт баалж тэгшилсний дараагаар мал гишгүүлж үл болохын дээр үр хөөж буй цаг тул үрээ шувуунд идүүлэхгүй гэж тусгай харуул гарган «шувууны тэр» гэж нэрлэнэ. Шувууны хүн шувуугаа хашхирч үргээх юм уу, буу тавьж зайлуулна. Тариагаа шувуунд идүүлбэл торгуулна, эсэн мэнд ургуулбал шагнуулна. Цаг гандвал хүн бүл нэмж олноороо элбэж усална. 

	 

	Ингэж хурааж байлаа

	Намар, тариагаа ургахаар зулгаах, хадах хоёр аргаар хураана. Гар хадуураар өлмий дороо цавчиж хадсан иштэй будааг (тариаг) зөөж бөөгнүүлээд бургасаар боож хүлж тавина. Ийм нэг боодлыг шаваг гэдэг. Нэг шаваг будаа нь нэг дүү болдог. Хуучин цагт будааг сонин аргаар хэмжиж байв. Тарианы нэг толгой авч үлээгээд үрийг нь унагаан тоолоод, нэг толгойд төд ургаж, нэг шуудайд төчнөөн толгой ордог тул төчнөөн сав будаа болно гэж тооцоолно. Шаваг тавьсны хойно 10 хоногийн дараа толгойгоор нь түшүүлнэ. Ингэхийг майханчилна гэдэг. Ингээд нэлээд хэд хоносны сүүлээр тариагаа үтрэм (цанд) татна. Үтрэм гэдэг нь хүрзээр харж (хусаж) тэгшлэн, ус гүйлгэж цацсан чулуугүй тэгшхэн газрыг хэлдэг. Тарианы түрүү (толгой) гүйцэд хатсаны дараа шавгуудаа энд зөөж ирээд доод талыг нь түрүүг өөд нь дээд талыг нь дээш нь харуулан нуруулдахад толгой нь доошоо орж, иш нь ил гарч нэг их арзгар юм болно. Ингэснийг будаа зараалах гэнэ. 

	Зараалсан будаа нурахгүй, шувуу идэхгүй. Ингээд өвөл болохын алдад нуруугаа задлаад, тарааж, морины өвчүү шаатал зулаад моринд хөллөсөн жаазтай бул гэдэг гонзгой чулуу өнхрүүлж будааныхаа ишийг салгана. Үүнийг будаа гишгүүлэх (зураг) гэдэг. Дараа нь сүрлийг нь холдуулаад салхин талаас нь модон хүрзээр хаяж хаг өвс, сүрлийн үлдлийг хийсгэхийг лай цэвэрлэх гэдэг. 

	Ингээд лайдсан будааг муйний шүүр гэдэг нарийхан үзүүртэй дэрсэн шүүрээр хутгаж цайлгана. Ингэхэд муу будаа нь салхины уруу хийсэн хол ойж, сайн нь өөдөө ойчиж унана. 

	Сайн будаагаа «сор будаа», уруугаа унасан лайтайг «хоолой будаа» гэнэ. Будаагаа ингэж авсны хойно сороо савлан, шуудай (уут) юм уу газар ваарлаж ухаад дотор нь гал түлж хуурайлсан нүхэн зооринд юүлж мөнөөхийг таглан сүрлээр хучдаг. Ийм зоорь нь их бага хоёр, ихэд нь тээрэмдэж гурил болгохоо, багад нь үрийнхээ будааг хийнэ. Ийнхүү будаа хурааж дуусмагц их баяр наадам хийж ёсолдог ажээ. 

	Яг будаа савлаж байх үед ямар ч хамаагүй хүн дайралдвал хүн болгонд нэг хүрз будаа өгдөг ёстой. 

	 

	Боов болтол

	Будаагаа хурааж авсан боловч гурил хийхэд бас л зай байна. Айл айлд чулуугаар хийсэн жижиг гар тээрэм, моринд хөллөдөг их тээрэм байдаг. Энэ хоёроороо будаагаа тээрэмдээд л түүхий гурил бэлэн болно. (Гурил татдаг тээрэм) Тээрмийн хоёр дугуйн дээдэх чулуу нь эргэхэд хүйсээр нь орсон будаа хоёр чулууны хооронд нунтаглагдан талхлагдаж, доод чулуун дээр гурил овоорсон байна. Тэр гурилаа тусгай шигшүүр (элгэг)-т шигшээд савлана. 

	Гурилаасаа таслаад төмпөнд хийгээд, шар тос, чихэртэй усаар зуураад өнжин хонон нухаад, их сайхан нийцэрсэн хойно нь гонзгойлон цуваад хэсэг хэсэг хэрчиж, нэг нэгээр нь ахин нухаж эвлүүлэн бэмбий хийж тосолсон модон хэвдээ дараад сунгаж тавиад жаахан эврээгээд буцалж байгаа тосонд хийнэ. Боовыг ингэж хийхдээ анхаарах хэдэн зүйл бий. Нэгдүгээрт гал ширүүдүүлж болохгүй, хоёрдугаарт үүд хаалга онголзуулж болохгүй, гуравдугаарт тогоотой боовыг хамаагүй хутгаж болохгүй. Эс тэгвэл боов улайж түлэгдэнэ, цэврүүтэж хөлсөнө, муруй тахир болно гэдэг. Энэ журмыг сахин гурилан могойгоор тосныхоо сайн мууг тааруулан шалгаад олон боовоо хийж чанан, нэг мэдэх нь ээ таваг, тавиур дээр сайхан улаан шаргал боов үнэр юугаа ханхлуулан, харсан хүний дурыг булаана. Ингэж боов бүтдэг ажээ. Түүнчлэн боов боорцгийн аймгийнхан хэмжээ хязгааргүй болж мөнөөхийг олон иргэн янз янзаар нэрлэн идээний дээд болгожээ. Үүнд:

	1. Бин — дотроо тостой тосгүй зуурсан гурил хавтгайлж элдэн хуурай буюу тосонд хайрсан гурилан идээний ерөнхий нэр. Түүнийг бас далан давхар, жаврай гэдэг. 

	2. Хөгшин боов — нялцгай гурилыг тосонд хутган хайрч болгосныг хэлнэ. Түүнийг бас хуймаг, бөөн, цутгамал, өнхрүүл, лөглөг, пүүлүү гэнэ. 

	3. Гамбир, гөөхий — тосгүй хайрсан гурилан идээний нэр. 

	4. Хорголон боов — боорцог

	5. Маажуур боов — хэвд өнхрүүлэн маажмал хээ гаргасан бяцхан боов. 

	6. Гар боов — таван салаа, годон боов. 

	7. Суусуур боов (зангидмал боов, цэцгэн боов) — гурилыг нарийн цуваад гогцоо гарган зангидмал мэт болгож хийсэн боов. 

	8. Хавтгай нимгэвтэр элдсэн гурилыг аяганы амаар хэмжээлэн зүсэж дээр нь саман зураас гаргаж хийсэн боов. Энэ нь баруун монголын идээ юм. 

	9. Хавсай, тэвх, ширдгэн боов, бамбай боов, санз, хөөмөл, сармидаг гэх зэрэг олон нэр бүхий энэ идээг, элдэв амттанаар амтлан нухсан гурилаа хавтгайлаад, гонзгой дөрвөлжний янзаар хэрчин, хэрчлээ нэг бүрийнхээ дээрээс нь гурван зураас гарган хийнэ. 

	10. Хэвийн боов, ул боов — амт шимт бүрдсэн усаар зуурч машид нухан эвцүүлж тастан хийсэн бэмбийг хэвд дарж үйлддэг олон зүйлийн хээн чуулган хуралдсан үзэсгэлэн төгөлдөр боов, идээний дээж, тавгийн чимэг, зочны бэлэг болдог хүндэт боов ажээ. 

	11. Дугуй — энэ боов нь гоё хээ бүхий дугуй хэвд дарж хийсэн том жижиг олон янз байна. Мөн хүүхэд багачуудын бэлэг сэлтэд оролцуулдаг идээ юм. Хуучин цагт хүрээ хийдийн газар ийм боовыг маш том хэмжээгээр хийж байжээ. 

	Та бүхэн амтат боовны учрыг сонслоо. Сайхан боов хийж сураад, сайн нөхдөө дайлаарай. 


МОРЬ УНАЯ ГЭВЭЛ

	 

	«Эд мэдэхгүй хүн

	Эдийн нэр гутаана»

	 

	Чи зуныхаа амралтаар морь унаж зугаалах дуртай биз дээ. Мориор давхин эрүүл агаараар амьсгална гэдэг шиг сайхан жаргалан хаана байх билээ. Монгол хүн морь унахад хийморь сэргэнэ гэдэг. Энэ ч бас ортой. Сайхан эмээл тохоод сайн морь унах шиг сайхан юм алга. Харин морь унахыг хүсэвч морины хэрэглэлээ мэдэхгүй бол тэрнээс илүү гутамшиг бас байхгүй. Тэгэхлээр чи морь уная гэвэл тэр болгоныг мэдэлгүй горьгүй. Хүмүүс чамайг юм мэддэг аргагүй л морьтон хүн дээ гэж хэлж байгаасай гэж би бодох юм. Тэгээд чамд тус болохын тулд доорх зүйлийг (зурагт байгаа морины хэрэглэлийг үз) сонирхуулъя. 

	Шинэ эмээлийн ерөөл

	Дүү нар чинь юм уу өөр хүн шинэ эмээл тохсон байвал чи ингэж ерөөгөөрэй. 

	 

	— Хонхор дүүрэн морьтой

	Хот дүүрэн малтай

	Үрээ дүүрээд

	Үрээгээ хөтлөөд явах болтугай. 

	 


НААДМААС БУРУУЛСНЫ УЧИР

	 

	«Угаа мэдэхгүй хүн, 

	Усаа танихгүй мал»

	 

	Эрт цагт найр наадам болоход ойр нутаг хошууны том хүмүүс бүгдээрээ оролцдог байв. Хэзээ ч юм нэг наадамд нэгэн залуу очиж гэнэ. Наадмын газар айраг цагаа, идээ будаа болж байж. Мань залууг тэнд хүрүүт найрын сөнчин өвгөн хул дүүрэн айраг хийгээд, 

	— За хүү минь сайхан наадаж байгаа биз дээ. Хэнийхний хэн гээч, ямар овгийн хүн бэ дээ гэхэд залуу маань мэдэх юм үгүйд хэлэх үг олдсонгүй хий л эцэг, өвгөн аав хоёрынхоо нэрийг хэлээд гацжээ. 

	Тэгтэл нөгөө хүн айргаа буцааж аваад, 

	— Овог удмаа мэддэггүй хүн энд ирэх ёсгүй. Нэгэн бол хэл! Эсхүл яв! гэв. 

	Мөнөөх залуу арга буюу явжээ. Чухам яагаад энэ хүн найр наадмаас хөөгдөв өө?

	Ураг төрөл, удам судраа мэдэх явдал бол эрт цагийн улс иргэний нэг бахархал байжээ. Тэгж үүх түүхээ мэдэж байх нь ч бас буруу биш юм. Овог (омог) гэж нэрлэдэг үлэмж эртний бүлгийн удам хийгээд ойр төрлийн садан хамаатнаа юү гэж нэрлэдгийг л мэдлээ бол хүний зэрэгт хүрсэнд тооцож болно. Харин үүнээ эс мэдсэн хүнийг насанд хүрээгүй гэж үзэх тул тийн ёс биелүүлээгүй залууг ичээжээ. Залуу хүн болохоор найр наадамд очих гэлгүй яах вэ. Ганцхан ахмадын сорилыг давах л нэлээд яггүй аж. Хуучин цагт дээрх явдлыг мэдээд бүрэн мэндэлж чадсан хүнийг тохитой хүнд үзэх учир гэнэн залуус ингэж энддэг байжээ. 

	Тэрхүү эндлээс гарах арга нь энэ хэдхэн зүйлийг л тогтоогоо бол боллоо. Монголчууд аавынхаа талыг ясан төрөл, ээжийнхийгээ махан төрөл, үр хүүхдээ цусан төрөл гэдэг. Тэгээд эдгээр төрлөө гарынхаа үеэр улируулан тоолдог заншилтай (зургийг сонирхон үз). 

	Ийнхүү хүн бүр өвгөд дээдсээ мэд гэдэг хатуу хууль урьд байжээ. Хүмүүс үүнийг заншил болгон дээдсийнхээ гарсан аймаг бүлгийн ерөнхий нэрийг овог, (омог) яс, хал (баргад) элхэн (ойрад), алид (буриад) хэмээн нэрлэж, нэг бүрий нь тусгай нэрийг мэдэн үр хүүхдэдээ мэдүүлж уламжлуулдаг ёстой болжээ.

	 


ХОНЬ ЗУЛЗАГАЛДАГ УУ?

	 

	«Монгол хүн малаа мэддэг»

	 

	Батхүү хотод суудаг. Батхүү нэг хавар хөдөө гарчээ. Тэдний өвөөгийнх олон малтай, хонь нь ид төллөж байж. Батхүүд юм болгон сонин санагдаж, хашаа хороо, гэр малыг хачирхан, тэр дундаас нэг өдөр хонь хургалж байхыг харжээ. Батхүү дуу чимээ болон гэрт орж ирэн, 

	— Өвөө! Хашаанд хонь зулзагалж байна гэсэн чинь гэр дэх хүмүүс бүгд инээлдэв. 

	Батхүү гайхан, хүн хэрэгтэй юм дуулгах гэж ирэхэд шооллоо гэж гоморхон уйлав. Тэгтэл өвгөн аав нь хүүгээ тайвшруулаад:

	— Малаа мэдэхгүй монгол хүн байж яаж болох вэ? Нохой биш дээ. Юү гэсэн үг вэ. Хонь хургаллаа гэхээс биш яалаа гэж мал зулзагална гэх вэ гэж сурган, малын тухай ингэж ярьжээ. 

	Мал төрөхийг төллөх гэж хэлдэг юм. Тэгэхдээ таван хошуу мал нэг бүрийг анги анги хэлдэг. Ухаан нь хонийг хургална, ямааг ишиглэнэ, ингийг ботголно, гүүг унагална, үнээг тугаллана гэдэг. Хүү минь бас мал туухад юу гэж дуугардгийг мэдэж ав. Хонь ямааг туухад «ча» «чаж» чээг (ямааг) гэх, ямааг дуудахдаа цүцүү цүцүү, ишгийг нь хөхүүлэхэд цүйг цүйг; хонийг дурр дурр, хургыг нь хөхүүлэхэд тойг, тойг гэх буюу ишиг хурга ялгахад «гүүргий гүүргий», «хөөгнө хөөгнө» гөж хэлдэг. 

	Бод малд хандах үгс бас ондоо. Адууг «хайя» гэх, гүүг дуудахад «гурий, гурий», яг саахдаа «хайя богоос» гэж чимээ өгдөг. 

	Тэмээг буцаахдаа «хаа», туухдаа «хөөг», хэвтүүлэхдээ «сөөг сөөг» услахдаа «тоор тоор» гэх. 

	Үхрийг буцаахад «хаа», туухад «хөж» гэдэг. 

	Малын нас 

	Түүнээс гадна малын нас гэж их нарийн юм буй. Түүнийг тун сайн мэдэх хэрэгтэй. Мал нь нас насаараа нэг нэг нэртэй байдаг. Жишээлбэл:

	 

	1. Адуу

	эр

	1. Унага

	2. Сарваа, даага

	3. Шүдлэн

	4. Хязаалан

	5. Соёолон

	6. Хавчиг соёолон

	 

	эм

	1. охин унага

	2. охин даага, сарваа

	3. шүдлэн байдас

	4. байдсан гүү

	5-6. бүдүүн гүү

	 

	2. Тэмээ

	эр

	1. Ботго

	2. Тором

	3. Буйлт

	4. Тайлаг

	5. Ат

	 

	эм

	1. охин ботго

	2. охин тором

	3. шар шилбэт

	4. гунж

	5. Ингэ

	 

	3. Үхэр

	эр

	1. Тугал

	2. Бяруу (боолторго)

	3. Эр шүдлэн

	4. Хязаалан гуна

	5. Соёолон гуна

	6. Шар

	 

	эм

	1. охин тугал

	2. хүзүүвчит

	3. охин шүдлэн

	4. гунжин үнээ

	5. дөнжин үнээ

	6. бүдүүн үнээ

	 

	4. Хонь

	эр

	1. Хурга

	2. Төлөг

	3. Шүдлэн

	4. Хязаалан ирэг

	5. Соёолон ирэг

	 

	эм

	1. охин хурга

	2. охин төлөг

	3. зусаг

	4-5. эм хонь

	 

	5. Ямаа

	эр

	1. Ишиг

	2. Борлон

	3. Эр шүдлэн

	4. Хязаалан сэрх

	5. Соёолон сэрх

	 

	эм

	1. охин ишиг

	3. зусаг ямаа

	5. эм ямаа 

	 

	гэдэг. 

	 

	Малчин, малаа ингэж ерөөдөг

	 

	1. Ууган хурганы ерөөл

	— Мянган хонины магнай

	Түмэн хонины түрүү

	Манхан халзан хонь болоорой

	Тоо нь түм хүрч

	Тоос нь огторгуйд хүрч байгаарай

	 

	2. Мал хөнгөлөхийн ерөөл

	— Сумнаас хурдан

	Өднөөс хөнгөн болтугай. 

	 

	3. Эцэг малын ерөөл

	— Эзэндээ ээлтэй

	Ижлээ мянга түм хүргэж яваарай

	 

	— Түмэн хонины түрүү

	Түнтгэр халзан хуц

	Мянган хонины магнай

	Мантгар халзан хуц болж яваарай

	 

	гэж хэлээд хуц тавих хургандаа сүү амсуулдаг.

	 


ТӨЛӨГ ХАДАГ ХОЁР ИХЭРЛЭСНИЙ УЧИР

	 

	Хоршоонд ороод

	Чи хоршоонд ороод юм худалдаж авахдаа худалдагчид юу өгдөг билээ. Янз бүрийн сонин эд аваад л оронд нь зураг, тоотой баталгаатай цаас юм уу үнэт металл өгчихдөг. Хүн элдэв ажил хийж хийж бас л тийм юм авдаг. Гэтэл энэ цаас мөнгийг биеэр эдлэх янзгүй. Тэглээ ч гэсэн хэн ч түүнд эвгүйрхдэггүй. Яагаад тэр билээ? 

	Энэхүү төгрөг нэрт цаас, мөнгө нэрт зоос бол хүн төрөлхтний хооронд тогтсон эд юмсын үнийг тохируулагч, хөдөлмөр үйлийн үнийг илтгэгч аж. Гэвч хүн төрөлхтөн энэ зүйлийг мэдэлгүй нэг хэсэг явжээ. 

	Эртний хүмүүс наймаа хийх юм уу алив солилцоонд эдийг эдээр нь арилждаг байлаа. Энэ байдлын үлдэл өнөө болтол буй. Чи бод л доо, жижиг юм бол сольж авч болж байна. Том юм бол яах ч арга алга. Дэлгүүрээс юм авахын тулд дэнчинд нь өгөх гэж баахан юм үүрч очих нь байна шүү дээ. Чухам үүнээс л болж хүмүүс мөнгө гэдэг солилцооны тэнцэтгэгчийг гаргажээ. 

	 

	Болзоот газар очоорой 

	Мөнгө цаас гэдгийг мэдэхгүй байх эринд хөдөөгийн хүн тарианы зүйл, малын бүтээгдэхүүнээ нэгэн болзоот газар тавиад явах, түүний нь суурин газрын хүн ирж аваад, оронд нь өөрсдийн газар хийдэг эд зүйлээ орхиод явдаг, хөдөөгийн хүн нь эргэж ирж эдгээрийг авдаг байж. Энэ нь явсаар жинхэнэ худалдаа болжээ. Чингэ чингэсээр хот суурин олширч энэ ажлыг эрхэлсэн тусгай хүмүүс — худалдаачин гарч наймааны үйл хөгжив. Хүний үйл хөдөлмөрийн хөлсөнд дан эд өгөхөд хэцүү байв. Ийм байдлаас юмны үнийг төлөөлөн тохируулагч үүсэв. Янз бүрийн улс үндэстэн өөр өөрийн үнэ тэнцэтгэгчидтэй боллоо. Монгол л гэхэд зарим эд малыг жишин үнийн нэгж болгожээ. Тэр нь юу гэвэл: Нэг төлөг, нэг хадаг, нэг цай, нэг лан мөнгө эдгээрийг ижил хэмжээнд тооцон, үнэ тэнцэтгэгч хэмээж төлөг хадаг хоёр ихэрлэх сурвалж үүсэв. Гэлээ ч гэсэн дагнан эд юмаар солилцох (жиших) нь бас л ярвигтай байжээ. Тэгээд хүн төрөлхтөн мөнгө гэдэг төмөрлөгөөр үйлдсэн тэнцэтгэгч гаргасныг чи мэднэ. 

	 

	Тэр мөнгө нь анх ердөө л зоос төдий байж. 

	Тийм зоосон мөнгө мөн л эрт үүсжээ. Эртний Грек, Ром, Согд, Нангиадад зоос их дэлгэрсэн байлаа. Монголын дээдэс Хүн нар бас зоос хэрэглэж байсны дээр XII зууны үед Сүхэс гэдэг мөнгө, сэлэм барьсан морьтой хүний дүрс бүхий зоос байсан гэдэг. Тэр эртний зоосон мөнгөний шинэ хөгжил нь орчин үеийн монгол мөнгөн төгрөг, мөнгө ажээ.

	Монгол улсын эрдэнэ

	Түүнээс гадна монголчууд морин туурай дуурайлган үйлдсэн мөнгө хэрэглэдэг байсан нь ембүү юм. Энэ мөнгөний хуучин нэр Юань бао буюу «Юань улсын эрдэнэ» гэсэн үг байснаа сунжран ембүү болжээ. 

	 

	Нэвтрэх эрдэнэ, нэгэн төгрөг

	Үй олон зоос харжигнуулан явах нь бас л бэрхтэй байснаас хэрэглэхэд авсаар мөнгөнд хүн дурлав. Тийм мөнгө нь цаасан мөнгө (дэвсгэр) билээ. Энэ нь монголын хувьд бол нэлээд дээр цаг 1260 онд нэвтрэх эрдэнэ нэрээр гарчээ. Ялам модны хальсаар алтан угалз ургуулан хийсэн энэ мөнгө анхандаа хэдэн түм байснаа дараа нь өдий төдий сая болж олон газар оронд түгжээ. Үүнчлэн Перс улсад 1294 онд, Япон XIII зууны эцэс XIV зууны эхээр, Энэтхэг 1330-1331 оны цагт цаасан мөнгөтэй болон, өрнө зүгт жаахан хожуу 1620 онд Америк, 1716 онд Франц, 1800-аад оны орчим Англи, 18 дугаар зууны үед Орос иргэн сайх цаасан мөнгөтэй болжээ. Тэрчлэн эртний Монгол цаасан мөнгөний уламжлал явсаар орчин үеийн монгол төгрөг болсон юм гэдэг. 


ХҮН ЯАГААД НЭРТЭЙ БОЛСОН БЭ?

	 

	«Зуун хүний зүс үзэхээр нэг хүний нэр тогтоо»

	 

	Нэрээс л болдог

	Хэзээ ч юм бүү мэд, эрт л цагт юм гэнэ билээ. Чөтгөр, айлын хүүхдийг хорлохоор ирж. Гэтэл тэр гэрийн улс унтчихсан байж. Тэгэхлээр мань чөтгөр гэрийн үүдний оньсноос, 

	— Энэ гэрт хэн гэдэг хүүхэд байна вэ? гэж асуухад, 

	— Хүнбиш байна гэж. 

	Чөтгөр бодож бодож би хүн л авах гэж ирсэн болохоор хүн биш юм хэрэггүй гээд яваад өгчээ. Тэгснээс тэр айлд чөтгөр муу юм хийж чадсангүй. 

	— Яагаад тэр вэ? Энэ гэрт чөтгөр халдахгүй нэртэй хүн байж 

	— Ямар? 

	— Хүнбиш гэж. 

	— Ямар учраас Хүнбиш гэдэг нэрд чөтгөр зэвүүцдэг билээ? 

	— Чөтгөр чинь хүнийг л хорлодог болохоор тэгж хүнээс өөр юманд дургүйцэж байгаа нь тэр хэмээн домогт гардаг. Сүсэгтэн хүмүүс домог бүхэнд итгэдэг. Тэгээд ч хүүхдээ чөтгөр авчих болов уу гэж янз бүрийн этгээд нэрээр нэрлэдэг. Жирийн нэрээс өөр онцгой нэртэй бол юунд ч дийлдэхгүй гэж тэд боддог. Иймээс хуучин цагт хүүхэд тогтохгүй буюу хүн олон өвчлөхөд өшүүд нэр өгөн нэрийг нь янз янзаар сольж хэлдэг ёс буй болжээ. Энэ заншлаас болж Тэрбиш, Энэбиш, Хүнбиш, Нэргүй, Хэн ч яах вэ, Хэнмэдэх, Нохойхүү, Муугөлөг, Бааст, Өмхий зэрэг нэр үүсжээ. 

	 

	Хүн биеэ хэрхэн нэрлэв

	Хүн төрөлхтний элдэв нэр олсон нь ганц сүжгээс ч үүссэн хэрэг биш, бие биеэ ялган танихын учир хүн нэг бүрд нэр олгодог болжээ. Элдэв эд юмс, амьтан ургамлын нэрээр үр хүүхдээ нэрлэж заншив. Мөн янз бүрийн эрхэм сайны утга оршсон үгээр нэр өгч зуршжээ. Хүн, байгалийн явдлыг эс танихаас шалтгаацан үүссэн сүсэг бишрэлийн учраар хүнийг нэрлэсэн үг, түүний хувь заяа хоёр холбоотой гэж боддог болжээ. 

	Дэлхий дахинаа үлэмж түгсэн шашны нөлөөгөөр энэ шашны судрын гол хэл — Энэтхэг-Төвөд (буддын), Грек-Латин (христосын), Арав (Лалын) үгээр элбэг нэрлэдэг жамтай болсон ажээ. Жишээлбэл: Софья гэдэг орос эмэгтэйн нэрийг авч үзье. Энэ үг ганц орост ч бус, бүх христос мөргөлтөнд буй. Угтаа «мэргэн» гэсэн Грек үгнээс үүсжээ. 

	Мухамед гэсэн нэрийг бишгүй сонссон байх. Энэ нэр нь мөн л эртний сурвалжтай, лалын шашныг тэтгэгч хааны нэр ажээ. Үүнчлэн монгол хүний нэрд Энэтхэг, Төвөд, Монгол хэлээр өгүүлсэн элдэв эрхэм утгатай үгс элбэг. Үүний үлгэр нь:

	 

	Балжид — Цог үзэсгэлэнт

	Балдан — Цог төгөлдөр, 

	Янжмаа — эгшигт эх, 

	Цэдэн — Насанбат — Батнасан, 

	Цэрэн — Уртнасан, 

	Чимиддагва — Үхэлгүй мөнх, 

	Ёндон — Эрдэнэ, 

	Содном — Буян, 

	Ням — Нар, 

	Даваа — Сар, 

	Сэржмядаг — Алтанцэцэг, 

	Сүрэн — Сахих, 

	Лувсан — Сайн-Оюут, 

	Дэжид — Энхжих, 

	Дэжидмаа — Амар жаргалант эх, 

	Нансалмаа — Зул эх гэх мэт төвөд үгс, Махранз — их хаан, Раднаа — Эрдэнэ гэхчлэн энэтхэг үгс байна. Төмөр, Оюун гэх мэт өдий төдий Монгол үгс бий. 

	 

	Овгийн нэр

	Хүний нэрд уг язгуур-овгийн нэр оролцдог ёсон байдаг. Энэ байдал нь олон үндэстний нэрлэх ёсонд буй. Ухаан нь бидний сайн мэдэх Смурий Яковлевич Маршак хэмээх зохиолчийн нэрийн эхнийх нь өөрийн нь нэр аж. Дундах нь эцгийн нь нэр, сүүлчийнх нь овог удмын нь нэр аж. Нэг үгээр хэлбэл Маршак овгийн, Яковлевийн хүү Смурий гэсэн шиг янзтай юм. Хятад, Солонгос, Вьетнам мэт дорно зүгийн улсын нэр бас л иймэрхүү. Ухаан нь Хо ши мин гэдэг Вьетнамын ард түмний их удирдагчийн нэрийг үзвэл Хо овгийн Ши гэдэг хүний хүү Мин нэрт хүн болох нь. Монголд бас энэрхүү заншил байсан. Нэрт зохиолч Д. Нацагдорж өөрийн биеийн байцаалтад Боржигоны Нацагдорж гэж бичсэн нь өөрийн овог удмын нэр боржигиноороо овоглон, хэний хэн гэдэгт нь Дашдорж хэмээн эцгийнхээ нэрийг бичин тодорхойлжээ. Мөн Сүхбаатарын багш, их сурган хүмүүжүүлэгч Онходын Жамъянгийн Онход гэдэг нэр нь эцгийн нь нэр бус өөрийн нь гарсан овгийн нэр байжээ. 

	 

	Хүндлэл нэр хоёр

	Хүн хүндлэхэд заавал нэрийг нь зөөлрүүлж гуайлдаг заншилтай. Аав, ээж, ахмад хүмүүсийн нэрийг цээрлэн тусгай үгээр нэрлэдэг. Жишээлбэл: ажаа, буурай, авай, өвөө, ахаа, эмээ гэх буюу Пүрэв гэхийг Пүүжээ, Жамсранг Жааяа гэхчлэн гуайлдаг. Энэ ёс олон үндэстний заншилд анги анги. Катя, Коля гэдэг орос хүүхэд байлаа гэхэд их болсон хойно нь танихгүй хүн энэ нэрээр нь дуудаж болохгүй. Заавал Катерина, Николай гэж нэрлэнэ. Гэтэл бас хүүхдэд энэ томыг нь нэрийг хэлбэл тун инээдтэй болох, танихгүй хүнийг хүүхдийн нэрээр нь хэлж үл болно. Харин аав, ээж, дотно хүмүүс нь ингэж болно. Учир юун гэвэл хүний нэрийн элдэв үгс хүндийн зэрэгтэй байна гэсэн үг. Монголчууд тэр гуай, энэ гуай гэж авгайлдаг бол орос хүн овог удмаар нь дуудвал сая гуайлсан боллоо гэж боддог аж. Иванов гэдэг хүнийг манай заншлаар бол Иванов гуай гэх ёстой. Гэтэл оросын ёсонд тусгай гуай гэж үг хэлэлгүй Сергей Алексеевич гэж өөрийн нь нэр эцгийнх нь нэр хоёрыг хэлж гэмээж нь хүндэлсэн болно. Гэтэл өрнө зүгийн улсад доорх үгсийг удмын нь нэрийн өмнө залгаж хэлдэг. 

	 

	(ноён):

	Англи — мистер (mister)

	Франц — месьеэ (Monsieur)

	Польш — пана (Pana)

	 

	(хатагтай):

	Англи — миссиз (Mistress)

	Франц — мадам (Madame)

	Польш — пани (Pani)

	 

	(ноёгтой - гэрлээгүй эмэгтэй):

	Англи — мисс (Мiss)

	Франц — мадемуазел (Mademoiselle)

	 

	 

	Нэр нэгтэн

	Дэлхийн соёлын язгуур болсон Грек-Латин, Энэтхэг-Нангиад, Арав хэмээх гурван зүйл хэлтэн буй. Европ хийгээд өрнө дахинаар Грек-Латины соёл түгж Ази дахинд Энэтхэг-Нангиадын, Ойр дорнод өрнө Дундад Азид Арабын соёл дэлгэрэн байсан учир тэдгээр орны хүний нэрд эл хэлний үгс их дайралддаг. Петр гэдэг үгийг бид мэднэ. Ийм нэртэй европ хүн элбэг. Гэтэл Пьер нэртэй хүн бас байна. Харахад хоёул өмнөө мэт санагдах авч хэтээсээ нэг аж. Энэ үг нь эртний Грекийн Петрос — чулуу гэдгээс сурвалжтай бөгөөд үүнийг орос хүн Петр гэж, Франц хүн Пьер гэж хэл хэлнийхээ эрхээр дуудсанаас л ингэж ондоосжээ. Үүнтэй адилхан Базар, Очир, Дорж, Бэх, Бат гэдэг нэрийг үзвэл цөм л нэг утгатай. Уулаасаа «вачар» бэх бат гэсэн Энэтхэг нэрээс эх аван сунжирч вачар нь Базар, базар нь очир болж үүний төвөд орчуулга нь Дорж гэгдэн, түүний монгол утга нь бэх бат хэмээгдэж явах жишээтэй. Мөн Бадма, Лянхуа, Цэцэг гэдэг нь цөм л цэцэг гэсэн үг бөгөөд эхний хоёр нь төвөд хятадын хэл аж. Энэчлэн нэг хэсэг нэр бүтжээ.

	 


МОНГОЛ ТЭРЭГ ЯРЬЖ БАЙНА

	 

	«Юманд учир, суманд гичир бий»

	 

	Тэрэг нэртэн бид ертөнцийн бүх оньсон хөдөлгүүрийн өвөг билээ. Хүн төрөлхтөн манийг олон мянган оны тэртээ бүтээсэн. Тэр цагаас хойш хаврын цэцэг таван мянган удаа дэлгэрчээ. Энэ хооронд бидний удам ихэд боловсрон орчлон дэлхийгээр замнан, бидний мөр гараагүй газар ховор болж тэнгэрийн оронд ач үрээ зугаацуулж явна. Харин тэр бүх машин техникийн эцэг болсон би чинь намайгаа битгий мартаасай гэж дүү нараасаа гуйх гэсэн юм. 

	а) Энэ тэрэг нь 4, 6 мөөртэй байх бөгөөд 4 мөөртэйг дөрөвдэй, 6 мөөртэйг зугаадай гэдэг. Ийм тэргэнд ихэвчлэн үхэр хөллөдөг. 

	б) Хасаг тэрэг. Тэмээ, морь хөллөдөг их тэрэг.

	 


МОНГОЛ ГАЗАР БОЛСОН ОЛОН АНХ

	 

	(Он дарааллын бичиг)

	 

	«Монгол гэдэг нэр ертөнцийн чихнээ дурсгаалтай»

	 

	— Монгол газар анх 200 000 жилийн өмнөөс хүн суурьшжээ гэж үздэг. Шинжлэх ухааны нээлт энэ хугацааг улам цааш нь ихэсгэж байна. 

	— Монгол газар анх 4000 жилийн өмнө мал аж ахуй үүсжээ. 

	— Монгол газар анх 2000 жилийн тэртээ төр улс бүтжээ. Тэрхүү анхны өвгөдийг Хүннү гэдэг. 

	— Монгол газар анх Хүн улсын урьд (одоогоос 4000 гаруй жилийн өмнө) үеэс төмөрлөг боловсруулж эхэлсэн бөгөөд тэр үйлдвэр нь VII— VIII, XIII— XIV зууны үед үлэмж хөгжжээ. 

	— Монгол газар анх Хүн улсын үеэс авианы бичигтэй болсны дээр уламжлалт монгол бичгийг XII зууны үеэс элбэг хэрэглэх болсон аж. 

	— Монгол газар анх XI зууны үеэс Кидан улсын цагт ном барлах ажил үүсжээ. 

	— Монгол газар анх монгол овогтны нэгдсэн тулгуур улсыг XIII зууны үед байгуулжээ. 

	— Монгол газар байсан эртний тулгуур улсын нийслэл нь Хар хорин хот байжээ. 

	— Монгол газар анх 1247 онд хүн амын тооллого болжээ. 

	— Монгол газар анх Хүн улсын үеэс тариа тарьж эхэлсний дээр чухам албан тариаланг байгуулсан нь нэлээд хожим 1271 онд болно. 

	— Монгол газар анх том хэлбэрийн утга зохиол, түүхийн шилдэг бичиг болсон зохиол 1240 онд зохиогдов. Түүнийг «Нууц товчоо» гэдэг. Энэ зохиол дэлхийн арваад хэлнээ орчуулагджээ. 

	— Монгол улс анх баруун европын орноос XIII зууны үед франц улстай дипломат харилцаа тогтоожээ. 

	— Монгол газар анх нангиад, энэтхэг, арав хэлнээс XI— XII зууны үес ном орчуулж эхэлжээ. 

	— Монгол газар анх монгол хэлний зүйг 1300-аад оны үед Чойжи-Одсэр гэдэг нэрт эрдэмтэн зохиожээ. 

	— Монгол газар анх бурхны шашин XV зууны урьд алдаг оног дэлгэрсээр XVI зууны үеэс ихэд дэлгэрчээ. 

	— Монгол газар анх буддын шашны хийд Эрдэнэзуу 1586 онд байгуулагджээ. 

	— Монгол газар анх дархны урлалыг үлэмж гарамгай хөгжүүлсэн хүн Занабазар (XVII зуун) гэдэг дархан байв. 

	— Монгол газар анх Улаанбаатар хотын үүсгэл 1639 онд тавигджээ. Тэр үеийн нэр нь Өргөө гэдэг байжээ. 

	— Монгол орон XVIII зууны эцэст төрийн тусгаар тогтнолоо алдаж Манжийн эрхэнд оржээ. 

	— Монгол газар анх Манжийн түрэмгийлэгчдийг эсэргүүцсэн их бослого Ойрдын Амарсанаа, Халхын Чингүнжавын удирдлагаар 1755-1757 онуудад гарчээ. 

	— Монгол газар анх Манж, Хятадын түрэмгийлэгчдийг эсэргүүцсэн, бутарсан монгол овогтныг нэгдмэл болгохыг эрмэлзсэн санаа бүхий гурвал романыг зохиосон их зохиолч В. Инжаннаши XIX зууны үед (1837-1892) амьдарч байжээ.

	— Монгол газар анх манжийн түрэмгийлэгчдийг хөөж тусгаар эрхт хаант улсыг 1911 оны 12 дугаар сарын 16-нд байгуулжээ. 

	— Монгол газар анх ардын эрх ашгийг хамгаалсан хувьсгалт нам 1920 онд үүссэн бөгөөд түүнийг үндэслэгч нь Д. Сүхбаатар юм. 

	— Монгол газар анх агуу их Октябрийн нийгэм журамт хувьсгалын нөлөөгөөр ардын хувьсгал ялж, засгийн эрхийг жинхэнэ ардад олгосон ардын төр 1921 оны 7 дугаар сарын 11-нд тогтнов. 

	— Монгол газар анх 1924 оны 11 сард Бүгд Найрамдах засгийг тунхаглаж Монгол Ард Улсын Үндсэн хуулийг баталжээ. 

	— Монгол газар анх Залуучууд хүүхдийн эв хамтач байгууллага МХЗ Эвлэлийг 1921 оны 8 сард, Пионерын байгууллагыг 1925 оны 5 дугаар сарын 8-нд үүсгэжээ. 

	— Монгол газар анх Улсын их театр 1931 оны 8 дугаар сард байгуулагджээ. 

	— Монгол газар анх үндэсний том үйлдвэр Аж үйлдвэрийн комбинат 1934 оноос ажиллаж эхэлжээ. 

	— Монгол газар анх эрх чөлөөт хувьсгалт эх орондоо халдсан Японы түрэмгий нарыг 1936, 1939, 1945 онуудад ялан дийлжээ. 

	— Монгол газар анх 1942 оны 10 сард үндэсний их сургууль нээгджээ. 

	— Монгол газар анх 1959 онд малчин ардууд бүгдээрээ сайн дураараа хөдөө аж ахуйн нэгдэлд оржээ. 

	— Монгол улс анх 1961 оны 10 дугаар сарын 27-нд Нэгдсэн Үндэстний байгууллага (НҮБ)-ын гишүүн болов.

	 


1970 оны хэвлэлийн Хэвлэн нийтлэлийн мэдээлэл:

	ДУНД СУРГУУЛИЙН СУРАГЧДЫН НОМЫН САНД

	 

	X. Нямбуу

	 

	ХАМГИЙН ЭРХЭМ ЁСОН

	 

	Редактор А. Далхсүрэн

	Зургийг Л. Батсүх

	Зургийн редактор Ц. Энэбиш

	Техник редактор Б. Дашлэгцэг

	Хянагч Ч. Хашбат, С. Бадамсэд

	 

	А— 41309

	Хэв. газ. № 145/69

	Зах №525

	 

	Өрөлтөд 1969 оны XII— 10-нд 

	Хэвлэлтэд 1970 оны II— 15-нд

	Цаасны хэмжээ 60х90 1/16. 

	Хэв хуудас 4, 5

	Тооцооны хуудас 2, 42 

	Хэвлэсэн тоо 8000.

	 

	БНМАУ, Ардын Боловсролын Яам. 

	Улаанбаатар, Октябрийн 13

	 

	Д. Сүхбаатарын нэрэмжит Хэвлэлийн Комбинат

	Улаанбаатар, Д. Сүхбаатарын талбай, 2.

	
Заметки

		[←1]
	 Ембүү гэдэг нь хуучин мөнгөний нэр. Угтаа монгол гаралтай бөгөөд хожмын цагт хятад нар түүнийг ихэд хийн дамлаж байсан тул энэ домог хятадын мөнгө хүүлэгч түрэмгий санааг эсэргүүцсэн чанартай ажээ.

